
Útdráttur 

 
Í þessari BA ritgerð í þjóðfræði er fjallað um þróun brúðkaupa í gegnum aldirnar 

frá Eddukvæðum til samtímans. Skoðað er hvernig hefðir tengdar brúðkaupum 

breytast með breyttu umhverfi og í gegnum tímans tönn. Rætt verður um 

brúðkaupshefðir í dag og birtingarmyndir þeirra ræddar. 

Byrjað er á því að skilgreina hugtökin sem tengjast brúðkaupum og 

brúðkaupsveislum. Byrjað er að tala um hátíð og hvers vegna við höldum hátíðir og 

hvaða þýðingu þær hafa í lífi fólks. Eftir það verður fjallað um helgisið sem er 

kjarni hátíða og spilar stórt hlutverk í brúðkaupshefðum. Öðrum hugtökum, eins og 

vígsluathafnir (e. rites of passage) og jaðartími (e. liminality), verður gert skil ásamt 

skilgreiningu á hópum og samkennd (e. communitas). Í lokin verða skoðaðar 

mismunandi birtingarmyndir hefða og hvaða merkingu þær hafa fyrir hópa. 

Notast var við ritaðar heimildir við skrif á köflum um brúðkaupshefðir fram 

til 20. aldar. Eftir það var notast við svör við spurningaskrám þjóðháttasafns 

Þjóðminjasafnsins númer 79 og 103 sem fjalla báðar um trúlofun og giftingar. Við 

umfjöllun á brúðkaupshefðum í samtímanum verður notast við fjögur viðtöl sem ég 

tók fyrir þessa rannsókn við einstaklinga fædda frá árinu 1988 til 1979 sem giftu sig 

á 21. öldinni.  

Helstu niðurstöður voru þær að umhverfið hefur áhrif á líftíma hefða og 

brúðkaupsveislur á Íslandi fóru frá hápunkti hefða og veislugleði á miðöldum til 

ákveðins hefðarleysis og afneitunar á brúðkaupshátíðum í kringum sjöunda og 

áttunda áratug 20. aldar. Í okkar samtíma virðist sem stórfengileiki miðaldahátíða 

vera óðum að snúa aftur. Hefð færist manna og hópa á milli eftir árferð og stingur 

sér niður og blómstrar þar sem hún er velkomin.  

Þakkir 

Þegar unnið er að BA rigerð er gott að hafa gott bakland sem hægt er að halla sér að 

þegar þrautin virðist óklífanleg. Í því samhengi vil ég byrja á því að þakka móður 

minni, Borghildi Sigurðardóttur, fyrir prófarkalestur, ómetanlega hjálp og stuðning 

á meðan skrifum stóð. Hún hefur verið mín stoð og stytta gegnum lífið. Án hennar 

væri þetta rit ekki til. Ég verð að gefa þakkir fyrir prófarkalestur til móðursystur 

minnar Guðrúnar Sigurðardóttur, Snjólaugar Jóhannesdóttur og Sigurðar 

Hermannssonar. Fyrir stuðning og skilning á meðan þessu stóð vil ég þakka Birni 

Heiðari Jónssyni fyrir að þola ástandið á heimilinu og tímaleysi mitt. Ég vil þakka 

öllum viðmælendum mínum fyrir góðar viðtökur og að gefa sér tíma til að segja 

mér frá upplifun sinni af brúðkaupsdegi sínum. Samnemendum mínum í þjóðfræði 

vil ég sérstaklega þakka fyrir stuðninginn, aðstoðina og vinskapinn sem hefur litað 

mitt þjóðfræðinám. Einnig vil ég þakka leiðbeinanda mínum Krístínu Einarsdóttur 

fyrir góða leiðsögn.  

Inngangur 

Á einhverjum tímapunkti í mörgum samböndum fer allt í einu fólkið í kringum það 

að spyrja hvort gifting sé ekki á næsta leyti. Þegar þessar spurningar byrjuðu að 

dynja á mér þá átti ég ekki til orð. Í mínum huga var ég of ung til að gifta mig, ekki 

nema hálf þrítug og hafði engan áhuga á að fara í hvítan kjól og ganga inn 

kirkjugólf. Þetta voru þær myndir sem komu upp í hugann þegar ég heyrði orðið 

brúðkaup. Í minni fjölskyldu eru það taldar stórar fregnir ef einhver ákveður að 

gifta sig, enda gerist það ekki oft. Ekki veit ég hvers vegna brúðkaup hafa ekki 

verið algeng hjá okkur en það gæti verið ein af ástæðunum fyrir því að hingað til 

hef ég ekki hugsað mikið um þessa hátíð. Sú mynd sem ég hafði af henni litaðist 

mikið af því sem ég hafði séð í kvikmyndum enda ekki með mikla persónulega 

reynslu af henni. Það sem þessar spurningar og hnýsni fólks á mínu samlífi og 

framtíðar áformum gerðu var að kveikja áhuga minn á að skoða þessa hátíð betur. 

Þar við bættist að eitt það fyrsta sem ég lærði þegar ég hóf nám í þjóðfræði var að 

hefð er lifandi og hefur  mér alltaf þótt það vera heillandi tilhugsun. 

Af þessum ástæðum ákvað ég að rannsaka hvort orðið hafa miklar breytingar 

á hefðum í kringum brúðkaup og brúðkaupsveislur í gegnum aldirnar og í leiðinni 

fjalla um hvernig veraldleg vígsla frá miðöldum þróaðist yfir í trúarlegan helgisið á 

21. öldinni. Hátíðin brúðkaup, þegar fólk kemur saman til að fagna tímamótum, 

hefur verið við lýði síðan Ísland var byggt og er því úr nógu að moða. Lítið reyndist 

til af heimildum um brúðkaup almúgans fram á 20. öldina og verður af þeim sökum 

einblínt á brúðkaup fyrirfólks frá þeim tíma og fjallað um þau í rannsókninni.   

Rannsókn mín byggist einungis á rituðum heimildum þangað til komið er 

fram á 20. öldina en þá nýti ég svör við spurningaskrá 79 og 103 sem fjalla báðar 

um trúlofun og giftingar. Þjóðháttasafn Þjóðminjasafnsins sendi út þessar 

spurningaskrár árið 1992 og 2002 og gefa svörin við þeim okkur góða innsýn inn í 

þann hugsanahátt sem var ríkjandi á þeim tíma. Í lokin verður fjallað um brúðkaup í 

samtímanum og er sá kafli byggður á viðtölum sem ég tók. Áherslan þar var að taka 

viðtöl við ungt gift fólk og sjá hvernig þau innlimuðu hefðir í sína brúðkaupshátíð, 

hver hvatinn var á bak við giftingu og hvort hægt væri að sjá einhverjar leyfar af 

gömlu hefðunum í þeirra brúðkaupum.  

Tekin voru fjögur viðtöl samkvæmt eigindlegri rannsóknaraðferð; tvö við 

einstaklinga sem giftu sig borgaralega og tvö við þá sem giftu sig í kirkju. Ég bað 

þau meðal annars um að lýsa fyrir mér minnstu smáatriðum sem viðkom 

brúðkaupinu en einnig að tala frjálslega um það svo ég gæti heyrt hvað stæði upp úr 

hjá þeim eftir þennan dag. 

Fyrsti viðmælandi minn er Svanhvít Tryggvadóttir þjóðfræðinemi fædd 1979, 

sem ég hitti á heimili hennar 22. mars 2013. Hún er fædd og uppalin í Reykjavík og 

býr í Vesturbænum ásamt manni sínum, þremur börnum og kanínu. Hún gifti sig 

þann 21. júní 2004 hjá sýslumanni í Reykjavík og aftur sama dag ári seinna að 

Ásatrúarsið. Tekið skal fram að hún giftist sama manninum í bæði skiptin. Eftir það 

viðtal var tekið smá hlé á viðtalsvinnu þar til 20. september 2013 þegar ég tók 

viðtal við Önnu Sigríði Skarphéðinsdóttur söngkennaranema sem fæddist á Ísafirði 

árið 1988 og fluttist til Reykjavíkur þegar hún var fimm ára gömul. Viðtalið var 

tekið á heimili hennar í Vesturbænum þar sem hún býr ásamt manni sínum og syni 

þeirra. Þau giftu sig 17. ágúst árið 2013 og var því brúðkaupið enn í fersku minni 

þegar ég tók við hana viðtal. Hún er ávallt kölluð Anna Sigga af vinum sínum og 

fjölskyldu og verður vitnað í hana undir því nafni vegna þess að fjórði viðmælandi 

minn heitir líka Anna Sigríður.  

Þriðji viðmælandi minn, og jafnframt eini karlkyns viðmælandinn, er Sindri 

Snær S. Leifsson. Hann gifti sig þann 20. júlí 2013 og var viðtal tekið við hann 25. 

september sama ár á heimili mínu í Hlíðunum. Hann er fæddur árið 1988 og er 

myndlistarmaður og útskrifaðist frá listaháskólanum í Malmö í Svíþjóð með 

mastersgráðu árið 2013. Fjórði og síðasti viðmælandinn minn heitir Anna Sigríður 

Pálsdóttir og er fædd árið 1988. Hún er fædd og uppalin á Akureyri en fluttist til 

Reykjavíkur árið 2003 og er búin að búa í Reykjavík síðan. Hún á eitt barn og er í 

háskóla að læra leikskólakennarafræði. Hún gifti sig 17. ágúst árið 2013 alveg eins 

og annar viðmælandi minn og nafna hennar. Ég tók viðtal við hana þann 9. 

nóvember 2013 á heimili mínu í Hlíðunum. 

Ritgerðinni er skipt í sjö hluta eftir tímatali. Í fyrsta kaflanum fer ég yfir þær 

kenningar sem tengjast brúðkaupsvígslum og veislum sem gott er að hafa þekkingu 

á til að skilja dýpt brúðkaupa og hvaða áhrif þessi hátíð hefur í raun á okkar líf og 

umhverfi. Ég mun útskýra þessar kenningar eftir bestu getu og tengi kenningarnar 

við hluti, tákn eða gjörðir sem tengjast brúðkaupum frá þjóðfræðilegu sjónarhorni. 

Næsti kafli eftir það fjallar um Skírnismál og Þrymskviðu en það eru elstu heimildir 

um brúðkaup sem hægt er að finna á Íslandi. Eftir Eddukvæðunum er kafli um 

miðaldir til loka 17. aldar þar sem sagt verður frá glæsilegum brúðkaupsveislum og 

hefðum sem fylgdu þeim. Næstu þrír kaflar fjalla svo um hverja öld fyrir sig eftir 

1700 þar sem nokkrar breytingar eiga sér stað í veislugleði og umgjörð landsmanna. 

Í síðasta kaflanum verða notuð viðtölin sem ég tók og segir frá brúðkaupum í 

samtímanum og skoðuð birtingarmynd hefða sem tengjast þessari hátíð hjá 

mismunandi einstaklingum. 

 

1 Kenningar og hugtök 

Í þessum kafla verður viðfangsefni ritgerðarinnar sett í fræðilegt samhengi, helstu 

kenningar og hugtök sem tengjast því skýrð og tengt við kenningar fræðimanna. Ég 

mun byrja á því að skilgreina hugtakið „hátíð“ og fjalla um hvers vegna við höldum 

hátíð og hvaða þýðingu þær hafa í lífi fólk. Því næst mun ég fjalla um „helgisiði“ 

og hvernig þeir tengjast æviskeiði einstaklinga. Út frá þeirri umfjöllun verður 

kenningu Arnold van Gennep um „vígsluathafnir“ (e. rites of passage) gerð skil og í 

framhaldi mun ég ræða um kenningar Victor Turner um „jaðartíma“ (e. liminality) 

og hvernig hann birtist okkur. Farið verður yfir skilgreining Alan Dundes á því 

hverjir geta flokkast sem „hópur“ og hvaða áhrif hefð hefur á samsemd hópa og í 

beinu framhaldi verður skilgreining Barre Toelken á hugtakinu „tvennd“ (e. dyad) 

útskýrð. Þar á eftur verður það ástand skoðað sem getur átt sér stað innan hópa sem 

taka þátt í helgisið og Turner kallar „communitas“. Í lokin verður skoðuð 

mismunandi birtingarmynd hefðar og hvaða merkingu hún hefur fyrir hópa. Í 

umfjöllun um þróun brúðkaupshefða í köflum 2 – 7 verða kenningarnar tengdar við 

þær frásagnir. 

1.1 Hátíð 
Í íslenskri orðabók er hugtakið hátíð skilgreint sem „vegleg samkoma, oft í tilefni 

tímatalstengdra, trúarlegra eða þjóðmenningarlegra atburða“1 og sem veisla eða 

ánægjustund. Einnig er bætt við að hátíð sé „ólíkt betra en hitt“2 og er hitt sennilega 

vísun í hversdaginn eða „lágtíð“ sem er greinileg andstæða „hátíðar“.3 Á 

hátíðisdögum er tækifæri til þess að lyfta sér upp og gleyma grámyglulegum 

veruleikanum. 

                                                
1 Mörður Árnason, Íslensk orðabók.  
2 Árni Böðvarsson, Íslensk orðabók. 
3 Kristín Einarsdóttir, Megum við syngja?, 20. 

Hátíð er nátengd lífi mannsins og hans umhverfi, við höldum hátíð til þess að 

fagna einhverju sem gerist í okkar eigin lífi, lífi annarra eða til að fagna tímamótum 

í ártalinu eins og rússneski fræðimaðurinn Mikhael Bakhtin (1895–1975) segir í 

bók sinni Rabelais and His World:  

The feast is always essentially related to time, either to the recurrence 
of an event in the natural (cosmic) cycle, or to biologicar or historic 
timeliness. ...through all the stages of historic development feasts were 
linked to moments of crisis, of breaking points in the cycle of nature or 
in the life of society and man.4 

 

Við höldum jólahátíð í desember til þess að fagna fæðingu Krists, hátíð er haldin 

17. júní til að fagna sjálfstæði Íslendinga og hátíð er haldin þegar tveir einstaklingar 

ákveða að lýsa því yfir fyrir framan vini og ættingja að þau séu heitbundin hvort 

öðru. 

Franski fræðimaðurinn Arnold van Gennep (1873–1957) hafði svipaða sögu 

að segja í bók sinni The Rites of Passage sem kom fyrst út á frönsku árið 1908. Í 

henni segir að líf einstaklings, í hvaða samfélagi sem er, sé röð af tímamótum; hann 

eldist, skiptir um vinnu, giftir sig og svo mætti lengi telja. Þessum tímamótum 

fylgir oftar en ekki einhver athöfn og hátíð þar sem áfanganum sem 

einstaklingurinn náði er fagnað.5 Í því samhengi kom van Gennep fram með 

hugtakið rites of passage eða vígsluathafnir sem fylgja tímamótum í lífi 

einstaklinga og verður fjallað nánar um það í kafla 2.3 þar sem fjallað er um 

kenningar van Gennep. 

Hér að neðan í kafla 2.2 verða helgisiðir ræddir en þeir eru kjarni hátíða enda 

er hægt að finna þess merki í mörgum heimildum að orðið hátíð hafi hér áður fyrr 

aðeins verið tengt við kirkjulegar og kristnar athafnir.6 Í dag er þó öldin önnur og 

eru hátíðir haldnar þegar samfélaginu, eða einstaka hópum innan þess, finnst vera 

tilefni til.  

 

1.2 Helgisiður  
Það að koma með stutta og hnitmiðaða útskýringu á því hvað helgisiður er virðist 

vera ómögulegt. Helgisiðir eru flókið og marglaga fyrirbæri sem unnt væri að gera 

                                                
4 Bakhtin, Rabelais and His World, 9. 
5 Van Gennep, The Rites of Passage, 3. 
6 Kristín Einarsdóttir, Megum við syngja?, 13. 

margar ritgerðir um, en ég mun einbeita mér að eiginleikum helgisiða sem tengjast 

á einn eða annan hátt brúðkaupum. Til að útskýra hvað felst í helgisiðum þá mun ég 

notast við bókina Living Folklore sem er sett saman af þjóðfræðingunum Martha C. 

Sims og Martine Stephens. Þar gera þær helgisiðum góð skil og mun ég stikla á því 

mikilvægasta. Einnig mun ég styðjast við útskýringar mannfræðingsins Barbara G. 

Myerhoff sem birtast í greininni We don´t wrap herring in a printed page: fusion, 

fictions and continuity in secular ritual sem birtist árið 1977 í bókinni Secular 

ritual sem hún ritstýrði ásamt Sally F. Moore. 

Helgisiðir (e. ritual) eru oftast tengdir mikilvægum tímamótum í lífi okkar og 

gera það, sem við upplifum, sýnilegt fyrir okkur sjálfum og öðrum í okkar nánasta 

umhverfi.7 Í gegnum helgisiði geta hópar tjáð sín gildi, trú og hefðir og meðal 

annars af þeim ástæðum eru helgisiðir mikilvægir fyrir hópa. 8 Helgisiðum er ætlað 

að benda á eða tilkynna inngöngu fólks í ákveðna hópa og eru athafnir tengdar þeim 

oftast mjög skipulagðar og stýrðar. Þeir eru ólíkir hefðum að því leyti að þeir notast 

við tákn í sínum athöfnum og mikilvægi þeirra nær mun lengra en bara til þess sem 

helgisiðurinn sýnir. Helgisiðir gefa þeim gjörðum sem eru tengdar við þá mun 

mikilvægari og dýpri merkingu.9 Sem dæmi má nefna þegar brúðhjónin kyssa hvort 

annað þegar búið er að gefa þau saman; með þessum kossi eru þau orðin fullgildir 

meðlimir í hópi giftra í augum brúðkaupsgestanna og samfélagsins í heild. 

Helgisiðir eru ekki ólíkir öðrum siðum en hafa dýpri merkingu fyrir okkur og 

marka tímamót í lífi fólks. Sem dæmi um helgisiði má nefna skírn, fermingu, 

útskrift, giftingu og jarðaför en þetta eru allt helgisiðir á okkar æviskeiði sem sýna 

okkur og öðrum í kringum okkur að við erum orðin fullgildir meðlimir þess hóps 

sem verið er að innlima okkur í. Þessir helgisiðir eru einnig svokallaðir 

innlimunarsiðir (e. rites of incorporation) en nánar verður fjallað um þá í kafla 2.3. 

Helgisiðir geta bæði verið rótgrónir í okkar menningu og innan þess hóps sem við 

tilheyrum, en eins og með hefðir þá geta hópar einnig búið til sína eigin helgisiði. 

Meðan á helgisiðnum stendur  breytist veröldin í kringum okkur, hversdagsleikinn 

er settur á bið og siðurinn verður raunveruleg, áþreifanleg upplifun sem við tökum 

virkan þátt í.10 Á meðan brúðkaup stendur yfir eru brúðhjónin ekki líkleg til þess að 

vera að hugsa um hvort þau hafi sett í þvottavél eða munað eftir því að kaupa í 
                                                
7 Sims og Stephensen, Living Folklore, 98. 
8 Sims og Stephensen, Living Folklore, 99. 
9 Myerhoff, We don´t wrap herring in a printed page, 200. 
10 Sims og Stephensen, Living Folklore, 98-99. 

matinn, þau eru gagntekin af því sem að er að gerast á þessari stundu og ekkert 

annað virðist skipta máli. 

Eitt af megin einkennum helgisiða er ósýnilegur rammi (e. frame) sem 

þátttakendur setja utan um þá, sem gefur til kynna hvenær helgisiðurinn hefst og 

hvenær honum lýkur.11 Það er mismunandi eftir fjölskyldum, löndum og 

helgisiðum hvernig ramminn er, en hann er samt sem áður þannig að þeir sem taka 

þátt í helgisiðnum vita að hann er að hefjast og að umhverfið hefur breyst. Þegar 

brúður gengur inn kirkjugólfið þá hefst helgisiðurinn og þegar brúðhjónin ganga 

saman út úr kirkjunni eftir athöfnina þá er honum lokið. Innan rammans breyta 

þátttakendur út frá sínu hefðbundna klæðavali, hegðun og oft tungutaki og eru þá í 

jaðartíma (e. liminality) þar sem þeir eru á þröskuldi milli tveggja heima.12 Á 

meðan á brúðkaupsathöfninni stendur þá eru brúðhjónin hvorki einhleyp né gift 

heldur í millibilsástandi og það sem gerist innan þessa ramma hefur allt aðra 

merkingu en það sem er í gangi fyrir utan hann. Hugtakið um jaðartíma verður 

betur skilgreint í kafla 2.4 um Victor Turner. 

Það skiptir ekki máli í hvaða hópi, samhengi eða af hvaða ástæðu 

helgisiðurinn er framkvæmdur, hann er alltaf með kröfu um verklegan þátt (e. 

action driven). Verklegur þáttur er það sem einstaklingar gera á meðan helgisiðnum 

stendur; brúðhjón krjúpa við altar til að fá blessun prests og altarisganga. Með því 

að framkvæma helgisið er hópurinn að helga ákveðinn tíma framkvæmd hans og á 

meðan á honum stendur er ætlast til þess að meðlimir hópsins veiti þeim reglum 

og/eða hefðum sem helgisiðurinn kemur á framfæri athygli og sannfærist um að 

þetta séu þau gildi sem eru hópnum mikilvæg. Hérna er helgisiðurinn notaður sem 

tæki til þess að sannfæra meðlimi hóps um hvað sé samfélagslega samþykkt.13 

Mannfræðingurinn Barbara G. Myerhoff fjallar um helgisiði í grein sinni We don´t 

wrap herring in a printed page sem birtist árið 1977 í bókinni Secular ritual. Í 

henni fjallar hún meðal annars um mikilvægi verklegs þáttar helgisiða og áhrif hans 

á upplifun einstaklinga af siðnum: 

...each element of which points to its capacity to achieve one of its 
special tasks – persuasion. Ritual is an act or action intentionally 
conducted by a group of people employing one or more symbols in a 
repetitive, formal, precise, higly stylized fashion. Action is indicated 

                                                
11 Sims og Stephensen, Living Folklore, 99. 
12 Sims og Stephensen, Living Folklore, 109. 
13 Sims og Stephensen, Living Folklore, 101. 

because rituals persuade the body first; behaviors precede emotions in 
the participants.14 
 

Helgisiðum er að jafnaði skipt í „low-Context“ (lausmótaða) og „high-

Context“ (fastmótaða) helgisiði og falla brúðkaup undir „high-Context“ 

skilgreininguna vegna þess að þau gerast á fyrir fram ákveðnum tíma og stað og 

innihalda mikinn undirbúning og eru oftast mjög formleg. En auðvitað eru til 

brúðkaup sem eru undantekning frá þessari reglu, en þá hafa brúðhjónin samt sem 

áður að líkindum hugsað vandlega um hvort þau vilji ganga í hjónaband, þó svo að 

brúðkaupið sjálft fari fram með öðru sniði. High-context helgisiðir hafa ákveðinn 

yfirlýstan tilgang; eins og að sameina pör í hjónaband.15 Helgisiðurinn er vanalega 

framkvæmdur af einhverjum aðila í samfélaginu sem sér til þess að hann fari rétt 

fram. Oftast er einhver valinn sem hefur vald og reynslu af því að framkvæma 

helgisiðinn, eins og prestur, en þó kemur fyrir að brúðhjón vilji frekar vera gefin 

saman af vini sem þekkir vel til þeirra. Það skiptir ekki höfuðmáli hvernig 

helgisiðurinn er framkvæmdur, svo lengi sem hann er í grunninn eins og hann á að 

vera samkvæmt uppskrift samfélagsins. Þátttakendur gætu einnig þurft að 

framkvæma ákveðnar athafnir eða fara með orð í helgisiðnum eins og þegar 

brúðhjón játast hvort öðru við vígslu.16 Í þessum gerðum af helgisiðum eru 

þátttakendur í honum einnig líklegir til að klæðast ákveðnum klæðnaði sem tengist 

helgisiðnum og sem dæmi má nefna eru brúðarföt brúðhjóna og hempa prests.17 

Fötin benda þá til mikilvægis þessara aðila í helgisiðnum og aðskilja þau frá öðrum 

þátttakendum. 

Helgisiðir geta verið bæði trúarlegs og veraldlegs eðlis þrátt fyrir trúarlegu 

tenginguna sem nafnið gefur til kynna. Flestir helgisiðir eru blanda af þessu og 

setur Mayerhoffer þetta fram sem skala og segir að sumir helgisiðir séu nær 

trúarlega endanum og aðrir þeim veraldlega en helgisiðir séu aldrei aðeins á öðum 

enda skalans.18 Þrátt fyrir að helgisiður sé ekki endilega tengdur einhverri einni 

trúargerð þá gerir hann samt sem áður trú fólks sýnilega, hvort sem um ræðir trú á 

hjónabandið, menntun eða liðinn tíma.19 

                                                
14 Myerhoff, We don´t wrap herring in a printed page, 199. 
15 Sims og Stephensen, Living Folklore, 102. 
16 Sims og Stephensen, Living Folklore, 104. 
17 Sims og Stephensen, Living Folklore, 102-103. 
18 Myerhoff, We don´t wrap herring in a printed page, 200.  
19 Sims og Stephensen, Living Folklore, 106. 

1.3 Arnold van Gennep 
Franski mannfræðingurinn Arnold Van Gennep (1873–1957) rannsakaði siði og 

áhrif þeirra í bók sinni Les rites de passage sem fyrst kom út á frönsku árið 1908. Í 

bókinni kemur hann fram með þá tillögu að siðir, bæði veraldlegir- og helgisiðir, 

séu nátengdir þeim breytingum sem verða í lífi fólks. Þessar breytingar geta bæði 

verið árstímabundnar eins og jól og afmæli eða tengdar breytingum á stöðu fólks í 

samfélaginu eins og ferming og brúðkaup. Van Gennep kynnir í bók sinni til leiks 

hugtakið vígsluathafnir (e. rites of passage) og skiptir þeim niður í þrenns konar 

tímabil.  

Fyrsta tímabilið segir van Gennep að sé aðskilnaður (e. rites of seperation) en 

það eru þeir siðir þar sem einstaklingur kveður sinn núverandi hóp eða það hlutverk 

sem hann gegndi innan hópsins síns eða samfélagsins. Aðskilnaðarathafnir sjáum 

við í gæsa- og steggjapartíum þar sem einstaklingur er að kveðja heim einhleypra 

og er að fara yfir í hóp giftra manna. Annað tímabilið er svo umbreyting (e. 

transition rites) sem er tímabilið á milli aðskilnaðar og innlimunar. Þegar 

einstaklingur er trúlofaður er hann milli tveggja hlutverka, hann er hvorki 

einhleypur né giftur. Van Gennep talar um þá siði sem fara fram á 

umbreytingartíma sem jaðartímabil (e.liminal rites) eða þröskuldsástand.20 Þá 

stendur einstaklingur á þröskuldi milli hópsins sem hann kveður og hópsins sem 

hann mun verða innlimaður í, hann þarf að stíga yfir þröskuldinn til þess að komast 

yfir á næsta tímabil. Liminal er dregið af latneska orðinu limen sem merkir 

þröskuldur á latínu.21 Fjallað verður nánar um jaðartímabilið í næsta kafla. Þriðja og 

jafnframt síðasta tímabilið er innvígsluathöfn (e. rites of incorporation) en það er 

athöfn þar sem einstaklingur er tekinn inn í nýjan hóp. Undir þá siði flokkast 

brúðkaup þar sem einstaklingur er tekinn í hóp giftra manna.22  

 

1.4 Victor Turner 
Skoski mannfræðingurinn Victor Turner (1920-1983) rannsakaði verk van Genneps 

um vígsluathafnir (e. rites of passage) og þróaði kenningu hans um jaðartímann (e. 

                                                
20 van Gennep, The Rites of Passage, 21. 
21 Turner, The Ritual Process, 94. 
22 van Gennep, The Rites of Passage, 11. 

liminality). Jaðartími á við um þann tíma sem á sér stað milli aðskilnaðar og 

innvígslunnar; millibilsástand þar sem reglur, hefðir og vani samfélagsins á ekki við 

og margt sem áður var ekki talið við hæfi verður leyfilegt.23 Á jaðartíma breytist 

skynjun okkar og við upplifum augnablik sem eru tímalaus og laus við 

samfélagslega uppbyggingu.24 Hegðun fólks breytist á þessum jaðartíma og það 

segir, gerir og klæðist fötum sem það gerir ekki hversdagslega. Þetta tímabil á vel 

við um rannsókn mína á brúðkaupssiðum vegna þess að fáar konur myndu ganga 

um í miðbæ Reykjavíkur í hvítum síðum kjólum en á brúðkaupsdaginn finnst þeim 

það vera sjálfsagður hlutur. 

Til að skilja betur hvað gerist þegar einstaklingur fer frá einum stað í lífi sínu 

yfir á annan er nauðsynlegt að skilgreina hvað gerist á jaðartímanum og segir 

Turner í grein sinni Liminality and Communitas að þeir sem staddir eru á þessu 

tímabili séu: 

... neither here nor there; they are betwixt and between the positions 
assigned and arrayed by law, custom, convention, and ceremonial. As 
such, their ambiguous and indeterminate attributes are expressed by a 
rich variety of symbols in the many societies that ritualize social and 
cultural transitions.25 
 

Samkvæmt Turner þá er einstaklingurinn ekki lengur hluti af hópnum sem hann var 

í og hefur ekki enn þá verið innlimaður í hópinn sem hann stefnir að, hann er á 

þröskuldinum. Trúlofun og þungun eru dæmi um jaðartíma þegar einstaklingar eru í 

þessu millibilsástandi.  

Hegðun einstaklinga þegar þeir eru innan þessa jaðartíma (e. liminality) er 

venjulega viljalaus eða undirgefin og þurfa þeir að hlýða öllum tilmælum sem beint 

er að þeim skilyrðislaust.26 Þessa hegðun er oft hægt að sjá á meðan brúðkaup 

stendur yfir, brúðhjónin hafa litla sem enga stjórn yfir því sem á sér stað og hlýða 

fyrirmælum þess aðila sem stjórnar athöfninni. Ef þau myndu ekki gera það þá yrði 

án efa uppi fótur og fit meðal brúðkaupsgesta. 

Busavígslur í menntaskólum landsins eru mjög góð dæmi um hvernig 

jaðartími birtist okkur. Þá eru nýnemarnir í fyrrnefndu millibilsástandi; eru ekki 

lengur hluti af gamla grunnskólahópnum sínum og ekki innlimaðir í hóp 

                                                
23 Turner, Liminality and communitas, 89. 
24 Turner, The Ritual Process, 96. 
25 Turner, Liminality and Communitas, 89-90.  
26 Turner, The Ritual Process, 95. 

menntaskólanemenda. Busarnir eru oftast allir eins klæddir til að aðskilja þá frá 

þeim innlimuðu og sýna að þeir séu neðar en þeir í virðingarröðinni. Þeir þurfa að 

haga sér á fyrir fram ákveðinn hátt og hlýða öllu því sem innlimaðir meðlimir 

hópsins segja þeim að gera. Þau eru brotin niður áður en þau eru byggð aftur upp 

sem nýir meðlimir hópsins.27  

Eins og kom fram í kaflanum um helgisiði þá eru þeir settir í ramma til hliðar 

við hversdagsleikann í tíma og upplifun og með því eru þeir atburðir sem gerast 

innan þess ramma mun sérstakari en þeir sem eru fyrir utan hann. Brúðhjónin búa 

til jaðarrými (e. liminal space) með því að breyta út frá vananum hvað varðar 

hegðun, klæðnað og málfar svo eitthvað sé nefnt. Þau eru í sérstökum 

brúðkaupsklæðnaði sem þau eru í þennan eina dag og líklegast aldrei aftur og 

brúðurin kemur væntanlega ekki til með að ganga arm í arm með föður sínum í 

hvert sinn sem hún nálgast eiginmann sinn. Hegðun sem undir venjulegum 

kringumstæðum þætti nokkuð skringileg er samþykkt í þessum ramma. Hlutverk 

þeirra tengist saman á meðan athöfninni stendur, þau koma inn í rammann sem 

einstaklingar en ganga saman út úr honum sem hjón.28  

 

1.5 Hópar  / Tvennd  

Þjóðfræðin sem fræðigrein á uppruna sinn á 19. öld og fann sér fylgjendur meðal 

einstaklinga með fortíðarþrá og einnig þeirra sem fannst mikilvægt að skrásetja 

tilvist þjóðarvitundar eða þjóðarsamsemd. Þjóðfræði var mjög tengd straumum í 

rómantík og þjóðernishyggju. Hugmyndin um hópa og þjóðfræðiefni þeirra hafa 

þróast innan fræðigreinarinnar frá upphafi og í greininni „Who are the folk?“ í 

bókinni Interpreting Folklore fjallar þjóðfræðingurinn Alan Dundes (1934−2005) 

um hvernig merkingin á bak við hugtakið „the folk“ eða hópa hefur þróast frá 19. 

öld til þeirrar 20.29 Á 19. öld var hópur (e. the folk) skilgreint sem miðja vegu milli 

siðmenntuðu yfirstéttarinnar og þeirra sem voru kallaðir frumstæðir, þetta voru 

ólæsir og óskrifandi kotbændur í bóklærðu samfélagi. Aðal áherslurnar innan 

þjóðfræðinnar voru að rannsaka þennan hóp, það er að segja bændur og ólæsa, til 

þess að reyna að finna hið rétta þjóðfræðiefni.30 Þessi skilgreinin vék þó á endanum 

                                                
27 Turner, Liminality and communitas, 90. 
28 Sims og Stephensen, Living Folklore, 109. 
29 Dundes, Who are the folk?,1. 
30 Dundes, Who are the folk?,2 og 4. 

fyrir breyttum hugmyndum á 20. öldinni og setur Dundes fram sína eigin 

skilgreiningu á hópum (e. the folk) og er sú skilgreining ríkjandi innan 

þjóðfræðinnar í dag.  

Hópur (e. folk) samkvæmt skilgreiningu Dundes getur átt við hvaða hóp af 

fólki sem er svo lengi sem það eigi að minnsta kosti einn sameiginlegan þátt. Það 

skiptir ekki máli hver sameiginlegi þátturinn er, hann getur til dæmis verið sama 

tungumál, starf eða þjóðerni, en það sem er mikilvægt er að hópurinn eigi 

einhverjar hefðir sem sameinar hann. Meðlimur ákveðins hóps mun ekki endilega 

þekkja alla aðra meðlimi hópsins eða hvern einasta sið, hefð eða þjóðfræðiefni 

hópsins. Dundes segir að þrátt fyrir það þá þekki allir einstaklingar sem tilheyra 

ákveðnum hópi einhverjar sameiginlegar hefðir eða siði sem gefur þeim og öðrum 

meðlimum hópsins samsemd. Hópur getur samanstaðið frá tveimur einstaklingum 

til heillar þjóðar og má þar nefna sem dæmi: fjölskyldur, skólafélagar, fólk með 

húðflúr, KR-inga, þjóðarbrot, einhleypinga, trúlofaða og gifta.31 Einstaklingur getur 

verið meðlimur í mörgum hópum á sama tíma, til dæmis hópi sem tengist 

starfsgrein, áhugamáli eða fjölskylduhögum. Einnig eru einstaklingar í mörgum 

hópum yfir ævina sem breytast með breyttu áhugasviði, atvinnuþátttöku og getu. 

Hver hópur sem einstaklingur er í, á sitt eigið þjóðfræðaefni, hvort sem það eru 

brandarar, sögur eða tungumál og þekkja einstaklingar sem eru í hópnum hvaða 

hegðun er viðeigandi í hverjum hópi.32 Það er í gegnum þjóðfræðaefni sem hópar 

verða til og auðkenna sig frá öðrum hópum.33 

Eins og sagt er frá hér að ofan þá geta tveir einstaklingar vel verið hópur og 

hugtakið tvennd (e. dyad) notað yfir þann hóp. Þjóðfræðingurinn Barre Toelken 

fjallar um þennan hóp í bók sinni The Dynamics of Folklore og er tvennd þar 

skilgreind sem tveir einstaklingar í yfirstandandi sambandi sem er það náið að þau 

eiga langa sögu, siði og þjóðfræðaefni sameiginlega sín á milli. Sem dæmi má taka 

hjón sem eru búin að vera gift í fjölda ára og hafa þróað með sér sitt eigið tungutak 

og líkamstjáningu sem aðeins hinn aðilinn í sambandinu skilur. Þau eiga sín á milli 

mikla sögu og siði og deila sterku sambandi og eru samkvæmt skilgreiningum 

þjóðfræðinnar hópur.34 

                                                
31 Dundes, Who are the folk?, 7. 
32 Dundes, Who are the folk?, 9. 
33 Dundes, Who are the folk?, 12. 
34 Toelken, The Dynamics of Folklore, 57. 

Þegar tveir einstaklingar ákveða að gifta sig þá eru þau að fara úr hópi 

einhleypra eða trúlofaða yfir í hóp giftra manna, þau eru að færa sig úr einum hópi 

yfir í annan. Þegar sú breyting á sér stað þá fer samfélagið að sjá þau með öðrum 

augum og fer að ætlast til annarra hluta af þeim. Þau deila ekki lengur sama 

þjóðfræðaefni og einhleypingar heldur eru þau komin yfir í hóp giftra þar sem 

reglurnar, virknin og væntingarnar eru aðrar. Og ef allt gengur vel þá munu þau á 

endanum ná að verða tvennd með sitt eigið þjóðfræðaefni sem vinir og vandamenn 

munu eflaust hrista hausinn yfir í framtíðinni. 

 

1.6 Communitas / samkennd 

Í bókinni The Ritual Process segir Victor Turner (kafli 2.4.) frá hugmynd sinni að 

það séu tvö mismunandi líkön sem sýna hvernig einstaklingar í samfélagi tengjast 

og séu þessi líkön hlið við hlið og skiptast á að virka í samfélagi. Í fyrra líkaninu er 

samfélag sem hefur fasta formgerð, greinilegt stigveldi og aðgreinir einstaklinga 

innan þess eftir eignum þeirra. Seinna samfélagið segir Turner að við getum séð á 

jaðartíma (e. liminal period) og er það samfélag sem er annað hvort ekki með fasta 

formgerð eða aðeins með undirstöðubyggingu. Þetta er samfélag eða hópur sem á í 

nánu sambandi þar sem allir einstaklingar innan þess eru jafnir og gefa sig á vald 

þeirra sem stjórna helgisiðum.35 Þessi samfélagsgerð er það sem Turner kallaði 

communitas eða það sem mætti þýða sem „samkennd“ á íslensku.  

Mannfræðingurinn Barbara Myerhoff (1935–1985) notaðist við hugtakið 

communitas í grein sinni Organization and Ecstasy sem birtist í bókinni Symbol 

and Politics in Communal Ideology. Þar segir Myerhoff að samkennd (e. 

communitas) geti átt sér stað í öllum samfélagsgerðum hvort sem þær séu flóknar 

eða einfaldar, séu forn eða nútíma samfélög, skipulögð eða óskipulögð. Vert sé að 

athuga að gerður er greinarmunur á samkennd (e. communitas) og samfélagi (e. 

community) á þann hátt að samkennd er ekki takmarkað við samfélög og á sér ekki 

frekar stað innan þeirra en annarra gerða af samfélagslegum samskiptum.36 Föst 

bygging er nauðsynleg fyrir viðhald á hópum í samfélagi og er aðgreining hlutverka 

einstaklinga innan þess samfélags grunnurinn að þeirri byggingu. Þessi föstu 

hlutverk sem einstaklingar eiga að gegna innan samfélags og þau ópersónulegu 

                                                
35 Turner, The Ritual Process, 96. 
36 Myerhoff, Organization and Ecstasy, 33. 

mörk sem eru sett af þess konar samfélagi hamla framkomu samkenndar. Það er 

aðeins þegar einstaklingur er í þannig umhverfi sem hann getur hagað sér eins og 

hann vill og er laus við samfélagslega ábyrgð sem samkennd getur þróast. Það er 

einstaklingurinn sem persóna sem skiptir öllu máli, ekki hvaða félagslega hlutverk 

hann spilar, og er stigveldinu vikið frá og einstaklingar geta flúið grámyglulegan 

veruleikann á meðan samkenndarástandið stendur yfir.37  

Sviðslistafræðingurinn Richard Schechner (1934–) gefur þá skýringu á 

hugtaki Turners að á meðan helgisiðir eiga sér stað og einstaklingar sem taka þátt í 

þeim eru í jaðarástandi (e. liminal state) þar sem þeir eru lausir undan álagi daglegs 

lífs þá skapast oft samkennd (e. communitas) vegna þess að reglur samfélagsins fá 

að víkja, persónulegar og samfélagslegar ádeilur eru lagðar á hilluna og 

einstaklingar gleyma sér í núinu. Þessi frelsun frá aðþrengjandi eiginleikum 

hversdagsins kallaði Turner afbyggingu (e. anti-structure) og upplifunin af 

lagsmennsku innan helgisiðs samkennd.38 

Samkvæmt skilgreiningu Turners á samkenndarástandi skiptist það í nokkrar 

gerðir, að þar meðtöldum flokkum sem nefnast: „normative“ og „spontaneous“. 

Schechner útskýrir muninn á þessum tveimur flokkum sem svo að normative 

communitas, sem ef til vill væri hægt að þýða yfir á íslensku sem „forskriftar 

samkenndarástand“, ætti sér meðal annars stað við altarisgöngu í kaþólskri messu. 

Þar er söfnuðurinn sameinaður undir Krists nafni í altarissakramentinu. Þrátt fyrir 

að flest allir séu þarna samankomnir í þeim tilgangi að hlusta á Guðsorð þá er ekki 

víst að allir safnaðarmeðlimir upplifi sig í Kristi á sömu stundu. Í þessum aðstæðum 

er samkenndarástandið formlegt, skipað og þröngvað upp á söfnuðinn. Spontaneous 

communitas, sem við getum þýtt sem „sjálfsprottið samkenndarástand“, er eiginlega 

algjör andstæða forskriftar samkenndarástandsins. Það á sér til dæmis stað þegar 

heill söfnuður fær heilagan anda yfir sig og verður gagntekinn af honum eða þegar 

liðsmenn í handbolta spila það vel að það virðist sem þeir geti lesið hugsanir 

annarra liðsmanna.39 Sjálfsprottið samkenndarástand er komið af stað með ferli 

helgisiða (e. ritual) og er því mögulegt að þannig ástand skapist innan helgisiðar og 

                                                
37 Myerhoff, Organization and Ecstasy, 34. 
38 Schechner, Performance Studies, 70. 
39 Schechner, Performance Studies, 70. 

þá sérstaklega á meðan á jaðartíma stendur. Þátttakendur í helgisiðnum eru allir 

jafnir og skapar það samkennd á milli þeirra.40 

 

1.7 Hefð 
Þeir fræðimenn sem hafa aðhyllst þjóðfræði hafa lengi skoðað ólíkar 

birtingarmyndir hefða s.s. matarhefð, sagnahefð og innvígsluhefðir. Þessar 

mismunandi gerðir hefða sýna okkur að þær geta tekið á sig ólíka mynd eftir því í 

hvaða umhverfi hefðunum er framfylgt. Það er einnig ein af ástæðunum fyrir því að 

erfitt getur verið að koma með eina niðurnjörfaða útskýringu á því hvað hefð er. 

Samkvæmt íslenskri orðabók er hefð skilgreint sem: „Rótgróinn siður : það er orðin 

h. hjá okkur“41. Eins og þessi skilgreining gefur til kynna getur hefð verið hvað sem 

er sem einstaklingur eða hópur fólks gerir oftar en einu sinni. Sem dæmi má nefna 

matinn sem við borðum á jólunum, fatnaðinn sem við klæðumst á tyllidögum eða 

þá ákvörðun brúðhjóna að gifta sig í hvítum kjól og dökkum jakkafötum. Á 

latnesku er grunnmerking orðsins traditio (hefð) „handing over“ eða „delivery“ sem 

hægt væri að þýða yfir á íslensku sem afhending.42  

Í daglegu tali hugsum við um hefð sem eitthvað sem borist hefur áfram milli 

kynslóða í lengri tíma, hvort sem um ræðir siði eða vitneskju, og er þetta hugtak 

mjög tengt fortíðinni. Þessi hugsanavani okkar, að óbreyttur kjarni hugmynda og 

hefða sé ávallt kominn úr fortíðinni, gerir það að verkum að þetta vísindalega 

hugtak á erfitt uppdráttar.43 Raunin er að hefðum er einnig miðlað áfram innan 

samfélagshópa; sbr. þegar nýnemi byrjar í menntaskóla og lærir hvaða hefðir eru 

við lýði, og nýjar hefðir verða til innan hópsins til þess að styrkja böndin á milli 

meðlima hans.44 Vegna þessara sterku tenginga við fortíðina sem hefðin virðist hafa 

bæði í daglegu tali og innan vísindanna þá eru enn þá fræðimenn, eins og Edward 

Shils, sem hafa komið fram með þá kröfu að til að hægt sé að kalla athæfi hefð 

þurfi það að flytjast milli kynslóða. Þrátt fyrir að Shils haldi því fram að hefðin 

breytist stöðugt þá segir hann að til þess að gera greinarmun á tískufyrirbæri og 

                                                
40 Schechner, Performance Studies, 71. 
41 Íslensk orðabók, 350. 
42 Noyes, Dorothy. Tradition: Three Traditions. 234. 
43 Handleg og Linnekin, Tradition, Genuine or Spurious, 273 
44 Sims og Stevens, Living Folklore, 74. 

hefð þá þarf hefðin að ferðast að minnsta kosti á milli þriggja kynslóða til að geta 

verið með sönnu kölluð hefð.45 

Í bókinni Living Folklore: An Introduction to the Study of People and Their 

Traditions eftir þjóðfræðingana Martha C. Sims og Martine Stephens þá er 

skilgreining þjóðfræðinga á hefðarhugtakinu aðeins víðara og skilgreina þau hefð 

sem:  

... cultural understanding of a process or text that is shared within the 
community, perhaps from generation to generation, but is more likely 
shared among those who are current members of a folk group. 
Traditions may perhaps even be invented within a group as a way to 
convey and express beliefs to other members of the group or other 
groups.46  
 

Samkvæmt þessari skilgreiningu er hefð menningarlegur skilningur innan 

samfélags og getur bæði borist á milli kynslóða og milli meðlima innan ákveðins 

hóps. Hefðir geta einnig verið tilbúnar innan hópa sem leið til að sýna samstöðu 

innan þeirra og aðskilja þá frá öðrum hópum. Þegar hópur hefur skilgreint einhvern 

hlut, gjörð eða mat sem hefð þá fær það meira gildi innan þess hóps og hjálpar við 

stuðlun samkenndar.47 Ef við sjáum konu í hvítum kjól í brúðkaupsveislu þá getum 

við með nokkurri vissu sagt að hún sé brúðurin, vegna þess að með klæðnaði sínum 

er hún búin að aðskilja sig frá hinum konunum í veislunni.  

Innan hvers hóps er oft einn einstaklingur sem þekkir hefðir hans betur en 

aðrir og virðist honum vera hugleikið að þeim sé haldið við. Þjóðfræðingar hafa 

notað hugtakið hefðarberi (e. tradition bearer) til að aðgreina þann einstakling í 

hverjum hóp. Hefðarberi heldur hefðinni við innan hópsins og sér hann einnig oft 

um að kenna nýjum meðlimum hópsins hefðina. Hefðarberi getur verið hvaða 

einstaklingur sem er innan hópsins; þó þarf hann að kunna hefðina og hafa ákveðna 

leiðtogahæfileika til að einstaklingar innan hópsins taki mark á honum. Þó eru 

fræðimenn sem hafa gagnrýnt hugmyndina um hefðarbera vegna þess að orðið 

sjálft gefi í skyn að einstaklingar einungis beri hefðina sín á milli en búi hana ekki 

til sjálfir. Hefðin sé þá orðin þjóðfræðaefni sem sé fest í sessi og aðeins flutt af 

einum einstaklingi, sem hefur þá valdið yfir hefðinni, í staðinn fyrir að vera lifandi 

                                                
45 Handleg og Linnekin, Tradition, Genuine or Spurious, 274. 
46 Sims og Stevens, Living Folklore, 69. 
47 Sims og Stevens, Living Folklore, 71. 

hefð sem breytist og er notuð til að miðla upplýsingum.48 Þessa gagnrýni er vert að 

hafa í huga og ekki er hægt að alhæfa um að hefðarberar séu alltaf þeir sem hafi 

yfirhöndina innan hópa og troði hefðum ofan í kokið á öðrum meðlimum. Hefðir 

ganga á milli manna á margan ólíkan hátt og er hefðarberi aðeins ein gerð af 

flutningstæki hefða. 

Gjörðir okkar, matur eða hlutir fá oft viðurkenningu vegna þess að þeir eru 

orðnir að hefð. Þegar unglingur spyr foreldri sitt hvers vegna hann þurfi að fara í 

jólaboð til frænku sinnar þá er svarið: „það er hefð“ tekið gott og gilt. Þegar búið er 

að stimpla einhverja gjörð eða ákveðinn fatnað sem hefð, þá er það fyrirbæri sett 

hærra upp á virðingarpallinn. Hópurinn er búinn að samþykkja hann sem 

samnefnara. Brúðir eru búnar að samþykkja hvíta brúðarkjólinn sem samnefnara 

fyrir föt sem þær klæðast á þessum degi, það er hefð að gifta sig í hvítum kjól. 

Þegar einhver innan samfélagsins eða hópsins fer út fyrir hefðina þá heyrir sá aðili 

án efa gagnrýnis- og furðuraddir. Ef brúðhjón ákveða að gifta sig í einhverju öðru 

en kjól og hvítu þá vekur það upp furðu annarra innan samfélagsins vegna þess að 

þá fara þau frá hefðinni; því sem skilgreinir þau frá öðum þátttakendum í hátíðinni. 

 

Brúðkaupsveislur og hefðir í aldanna rás  

Hér hefst almenni hlutinn um vígslur, veislur og þróun hefðar í kringum 

brúðkaupshátíðina gegnum aldirnar. 

2 Eddukvæði 

Eddukvæðin eru elstu heimildir sem við getum fundið um brúðkaup hér á landi og 

er sagt frá þeim meðal annars í Skírnismálum og Þrymskviðu. Í þeim kvæðum er 

umfjöllunarefnið forboðnar ástir milli kynþátta goða og jötna sem augljóslega hefur 

valdið smá vandkvæðum. Í Skírnismálum er sagt frá því þegar ásinn Freyr verður 

heltekinn af ást á mey sem hann sá í Jötunheimum, Gerði Gymisdóttur. Hann sendir 

þá Skírni skósvein sinn í Jötunheima til að biðja um hönd hennar í sinn stað. Það 

kemur þó ekki fram hvers vegna hann fór ekki sjálfur að biðja hennar en vafalaust 

hefur hann haft góða ástæður; eða hreinlega ekki haft kjark til að fara. Skírnir ríður 

þá í Jötunheima til Gymisgarða þar sem Gerður á heima og fer á fund hennar. Hann 

                                                
48 Sims og Stevens, Living Folklore, 75. 

býður henni ellefu gullepli og hringinn Draupni en þegar mútur virka ekki á Gerði 

þá hótar Skírnir að myrða hana og föður hennar. Næstu ellefu vers í Skírnismálum 

fjalla um hvað verður um Gerði ef hún játast ekki Frey. Þegar Skírnir var búinn að 

hóta henni með göldrum, galdrastöfum og öllu illu þá bað hún hann að lokum að 

taka við „hrímkálki fullum forns mjaðar“49 50 og væri hægt að segja að þarna hafi 

þau drukkið festaröl sem var venjulega drukkið eftir að kaupmáli brúðkaups hafði 

náðst á síðari tímum.51 Það að drekka festaröl er greinilega það sem 

mannfræðingurinn Barbara Myerhoff talar um sem notkun tákna í helgisiðum líkt 

og kemur fram í kafla 1.2 og bendir til að fólk sé að ganga inn í ákveðinn hóp.52 

Þetta gæti einnig verið dæmi um hvernig verklegi þátturinn skipar sess í helgisiðum 

eins og lýst er í sama kafla.53  

Gerður samþykkti síðan að hitta Frey eftir níu nætur og játast honum.54 Hér 

skal ekki haldið fram að þetta hafi verið góð bónorðsleið en hún virkaði þó.  

Í Þrymskviðu er taflinu snúið við og er það jötuninn Þrymur sem vill eiga 

ásynjuna Freyju. Eins og jötni sæmir þá stelur hann Mjölni, hamrinum hans Þórs, í 

von um að geta fengið Freyju í skiptum fyrir hann. Í kjölfarið reynir Þór að fá 

Freyju til þess að klæðast brúðarlíni og koma með honum í Jötunheima sem hún 

þvertekur fyrir. Að endingu neyðist Þór til að klæðast sjálfur brúðarlíni og þykjast 

vera Freyja. Það gerir hann þó hann óttist að vera kallaður ókarlmannlegur af 

öðrum ásum. Brúðarlíninu er lýst í ellefta versi og er þar meðal annars sagt: „ ... og 

haglega um höfuð typpum.“ og segir í skýringum Ólafs Briem frá árinu 1968 og 

Gísla Sigurðssonar frá 1999 á Eddukvæðum að þarna sé verið að skauta55 Þór; það 

er að segja setja á hann höfuðbúnað, eða setja topp á höfuðbúnaðinn56 sem hann 

bar. Þarna skapast jaðartími (e. liminality) eins og Turner talar um og gerð eru skil í 

kafla 1.4 þar sem það sem ekki var talið við hæfi verður leyfilegt upp að vissu 

marki. Þegar búið var að klæða hann upp eftir kúnstarinnar reglum þá fór hann 

ásamt Loka, í dulargervi ambáttar, í Jötunheima á fund Þrymis. Þar er vel tekið á 

móti þeim og slegið upp brúðarveislu þar sem á að gefa Þór, í dulargervi Freyju, og 

Þrym saman. Þegar kemur að athöfninni sjálfri lætur Þrymur bera inn hamarinn 
                                                
49 Glerbikar (nefndur svo vegna líkingar glers og hríms.) þýðing 127 
50 Skírnismál, 127. 
51 Árni Björnsson, Merkisdagar á mannsævinni, 203. 
52 Myerhoff, We don´t wrap herring in a printed page, 200. 
53 Sims og Stephens, Living Folklore, 101. 
54 Skírnismál, 163-173. 
55 Ólafur Briem, Þrymskviða, 221. 
56 Gísli Sigurðsson, Þrymskviða, 135. 

Mjölni til að gefa brúðhjónin saman en þá grípur Þór tækifærið, hrifsar til sín 

hamarinn, drepur Þrym og lemur alla ættingja hans.57 Þessi ástarsaga endar ekki 

alveg jafn vel fyrir brúðgumann og í Skírnismálum en þetta er kímin frásögn af 

meðal annars karlmennsku og klæðaskiptum. Gaman væri að velta fyrir sér hvort 

Þór sé fyrsti klæðskiptingurinn.  

Það sem er athyglisvert við lýsingarnar af brúðarklæðunum sem Þór klæðist 

er að hægt er að sjá líkindi með þeim og þeim höfuðbúnaði sem konur á Íslandi 

notuðu samkvæmt heimildum frá 2. fjórðungi 16. aldar. Höfuðbúnaðurinn var 

gerður úr ljósum eða hvítum dúkum og var mishár eftir því hversu margir dúkar 

voru notaðir í vafninginn. Þessi höfuðbúnaður varð síðan eitt af einkennum 

íslenskra kvenbúninga í um þrjár aldir en tók þó nokkrum breytingum í gegnum 

aldirnar. Í handritamynd af brúði og tveimur konum frá lokum 16. aldar sjáum við 

að þær eru allar þrjár með háa ljósa vafninga á höfðinu. Brúðurin er einnig með 

skildahúfu, sem vel efnaðar brúðir hér á landi báru á 16., 17. og fram eftir 18.öld, 

sem var kringlótt húfa alskreytt útskornum gylltum silfurskjöldum sem var sett ofan 

á vafið og var brúðardjásn á Íslandi.58 Eins og kom fram í frásögn um Þrymskviðu 

þá stendur í útskýringum Gísla Sigurðssonar að toppur var settur á höfuðbúnað Þórs 

þegar hann var klæddur brúðarlíninu og sjást þá líkindi með þeirri frásögn og 

handritamyndinni frá lokum 16. aldar sem sagt er frá hér að ofan.   

 

3 Miðaldir til loka 17. aldar 

Ritaðar heimildir frá þessum tíma segja aðallega frá brúðkaupum fyrirfólks vegna 

þess að hjónabandið var hér áður fyrr mun frekar kaupsáttmáli milli fjölskyldna 

heldur en hátíð ástar eins og er oftast á Íslandi í dag. Sökum þessa verður aðallega 

rætt um heldri manna brúðkaup og hvernig þau koma fyrir sjónir í þeim heimildum 

sem til eru. 

3.1 Kaupmáli 
Eins og sést af orðinu sjálfu þá var þetta kaup-mála eða kaup-samningur milli 

fjölskyldna og þar kom skýrt fram hversu miklar eignir eða verðmæti fjölskyldurnar 

ættu að leggja tilvonandi brúðhjónum til. Á seinni tímum hefur orðið 

                                                
57 Þrymskviða, 217-226. 
58 Elsa E. Guðjónsdóttir, Íslenzkir þjóðbúningar kvenna, 11-13. 

heimanmundur farið að standa bæði fyrir heimanmund og heimanfylgju og fengið 

þá merkingu að það sé eign eða heimanfylgja sem fylgdi brúði þegar hún fór úr 

föðurgarði en mikilvægt er að rugla þessu tvennu ekki saman.59  

Í Grágás lagasafni íslenska þjóðveldisins kemur fram að kona er „mundi 

keypt“60 ef heimanmundur er að minnsta kosti 48 álnir vaðmáls eða jafnvirði þess. 

Hægt er að sjá þess dæmi í fornsögum að kona hafi verið „mundi keypt“61 og þá var 

hún gift samkvæmt lögum; fjölskylda brúðgumans keypti hana með heimanmundi. 

Þarna virðast ekki vera sterkar tengingar við kenningar van Gennep eins og hann 

setur þær fram og lýst er í kafla 1.3 um vígsluathafnir (e. rites of passage) sem bæði 

fyrr og síðar eiga sterkar rætur í samfélaginu. 

Helsti tilgangur kaupmálans var að ákveða hversu mikinn heimanmund, sem 

einnig var kallaður kvonarmundur, fjölskylda brúðgumans lagði fram til tilvonandi 

brúðhjóna og þá heimanfylgju sem fjölskylda brúðarinnar lagði fram á móti. 

Heimanfylgja var oftast helmingur af verðgildi heimanmundar og gat það verið allt 

frá jarðarparti til fjármuna, en það fór eftir efnahag fjölskyldna. Fjölskylda 

brúðarinnar bar yfirleitt allan kostnað af brúðkaupsveislunni sjálfri sem fór þá fram 

á heimili brúðarinnar og var það hluti af heimanfylgju hennar.  Þó kom það fyrir að 

veislan væri haldin á heimili brúðgumans en það var talið virðingarmerki þegar 

fjölskylda brúðarinnar kom færandi hendi með framtíðar eiginkonu hans.62 Dæmi 

um það sjáum við í Laxdælu þegar Egill Skallagrímsson giftir Þorgerði dóttur sína 

Ólafi í Hjarðarholti og færir honum dóttur sína heim að garði.63 Með því móti þurfti 

Egill ekki að standa undir neinum kostnaði af veislunni svo ekki verður sagt með 

vissu hvort þetta var virðingarmerki eða sparnaðarráð. Ef brúðurin kom úr mjög 

voldugri og efnaðri fjölskyldu þá var oft nauðsynlegt fyrir brúðgumann að bæta 

einni eða fleiri gjöfum við heimanmundinn sem voru oftast kallaðar tilgjafir. Þær 

máttu þó ekki samkvæmt lögum vera hærri en sextíu hundruð sama hversu rík 

fjölskylda brúðgumans var.64 Aðrar aukagjafir sem þekktust voru meðal annars 

bekkjargjöf, gagngjald, mótgáfa og sú gjöf sem þekkist enn þann dag í dag; 

morgungjöf.65 

                                                
59 Árni Björnsson, Merkisdagar á mannsævinni, 194. 
60 Grágás, 49 
61 Egils saga, 378. 
62 Árni Björnsson, Merkisdagar á mannsævinni, 194. 
63 Laxdæla, 1568.  
64 Jónsbók, 121. 
65 Árni Björnsson, Merkisdagar á mannsævinni, 195. 

Það virðist vera sem kaupmáli hafi haldist í svipaðri mynd hvort sem um er 

að ræða veraldlegan eða trúarlegan gjörning.  

3.2 Festar  
Frá því að Ísland var numið seint á 9. öld og fram eftir öldum var hjónaband milli 

efnaðra einstaklinga mun frekar kaupsamningur milli fjölskyldna þeirra eða leið til 

að ná sáttum milli fjölskyldna sem áttu í stríði sín á milli. Merki um það sjáum við 

víða í fornsögum og sem dæmi má nefna þegar Víga-Skútu er lofað á laun að eiga 

Þórlaugu dóttur Glúms í Reykdæla sögu og Víga-Skútu66 eða þegar hólmganga milli 

Vála og Hólmgöngu-Bersa var stöðvuð í Kormáks sögu með þeirri sáttarhugmynd 

að Bersi skyldi fá að eiga Þórdísi systur Vála.67 Þær tilfinningar sem tilvonandi 

brúðhjón báru til hvors annars virðast ekki vera hafðar í fyrirrúmi þegar sameining 

tveggja ætta var ákveðin. Konan var ekki alltaf spurð álits þegar kom að hennar 

ráðahag. Sem dæmi um það má sjá í Brennu-Njáls sögu þegar Þorvaldur 

Ósvífursson fer ásamt föður sínum í bónorðsför að Höskuldsstöðum til að biðja um 

hönd Hallgerðar langbrókar. Þegar þangað er komið ræðir Þorvaldur aðeins 

ráðahaginn við föður hennar Höskuld. Þegar þeir höfðu sæst á kaupmálann tók 

Þorvaldur í hönd Höskuldar og með því handabandi fastnaði hann sér Hallgerði. 

Það er tekið fram í textanum að hún var aldrei spurð álits vegna þess að faðir 

hennar vildi gifta hana, enda er ekki víst að konu sem er lýst sem: „ ... kona 

skapstór ... [og] ... hörð í skapi.“68 hefði endilega sætt sig við ráðslag föður síns. 

Segja má að Hallgerði hafi verið ýtt yfir í jaðartíma eins og nýnema í busavígslum 

nútímans samkvæmt skilgreiningu Turner eins og kemur fram í kafla 1.4.  

Ekki nóg með að hjónabandið hafi verið notað sem gjaldmiðill heldur mátti 

ekki hver sem er ganga í hjónaband og voru lagaákvæði við því rituð í Grágás sem 

er lagasafn Íslendinga á þjóðveldisöld og er talið að ritað sé á tímabilinu 1250–

1280.69 Grágás inniheldur einn lagakafla sem er helgaður hjónaböndum sem ber 

heitið festaþáttur. Hann er í 64 liðum og í honum er hægt að finna lög um allt milli 

himins og jarðar sem tengist hjónasamlífi; allt frá því hverjir hafa vald til að ákveða 

hjúskap kvenna, hvenær halda megi brúðkaup, hvernig fjárhag hjóna skal vera 

ráðstafað, hvernig á að eignast konu og hvernig hjón geta skilið. Í festaþætti 

                                                
66 Reykdæla saga og Víga-Skútu, 1771. 
67 Kormáks saga, 1491. 
68 Brennu-Njáls saga, 136. 
69 Gunnar Kalsson og fl., Inngangur, xii. 

fimmtán kemur fram að einstaklingar þurftu að eiga ákveðna lágmarkseign til að 

mega gifta sig eða: „ … hundrað lögaura sex álna aura fyrir utan hversdagsklæði sín 

…“.70 Ef ekki var farið eftir þessum lögum áttu menn á hættu að vera dæmdir af 

landi brott í þrjú ár með allt sitt hafurtask.71 Hér er greinileg samsvörun við fyrra 

samkenndar líkanið sem Turner lýsir og getið er um í kafla 1.6. Lögin hafa ef til vill 

verið sett til að sporna við fjölgun ómaga í landinu.  

Í festaþætti þrjú er það tekið fram sem nýmæli að einstaklingar sem voru 

tengdir ættarböndum í fimmta lið mættu giftast. Að vísu þurftu hjónin að greiða 

tíund af eignum sínum til kirkjunnar í staðinn og hefur þetta örugglega verið ágætis 

tekjulind fyrir kirkjuna.72 

Fyrsti liðurinn í festaþætti hefur yfirskriftina: „Of það hver réttur er fastnandi 

konu“73 eða hver hefur rétt til að ráðstafa konu í hjónaband. Þar er fyrst tekið fram 

að sextán ára gamlir drengir gátu ráðstafað móður sinni í hjónaband. Ef enginn 

sonur var á heimilinu þá gat tengdasonur hennar ráðstafað henni í hjónaband eða 

aðrir nákomnir karlmenn. Feður réðu alfarið hverjum þeir giftu börn sín og átti það 

bæði við um drengi og stúlkur og sáum við dæmi um það þegar Þorvaldur bað um 

hönd Hallgerðar langbrókar. Konur sem gátu haft eitthvað að segja um mannsefni 

sitt voru aðallega ekkjur eða fráskildar konur. Eina tilfellið þar sem móðir hafði 

nokkuð að segja um hjúskap dóttur sinnar var ef hvorki faðir né bróðir stúlkunnar 

voru á lífi eða til staðar. Eina undankomuleið stúlkna til að komast hjá 

nauðarhjónabandi var að gerast nunnur. Þá máttu feður þeirra eða önnur karlkyns 

skyldmenni ekki skipta sér af ráðahag þeirra.74 Sá sem hafði vald yfir ráðahag 

kvenna kallaðist giftingarmaður eða lögráðandi.75  

Áður en festar voru innsiglaðar með handabandi þá þurfti brúðguminn 

samkvæmt lögum að sverja þess eið á næsta vorþingi að hann vissi ekki til þess að 

það væri nokkur skyldleiki með honum og framtíðar eiginkonu hans.76 Þegar kristni 

tekur við af heiðnum sið breytist þessi hefð í kirkjulýsingar eins og fram kemur í 

kafla 3.3.  

                                                
70 Grágás, 118. 
71 Grágás, 118. 
72 Grágás, 110-111. 
73 Grágás, 109. 
74 Grágás, 109. 
75 Grágás, 115 og Jónsbók, 121.  
76 Grágás, 116. 

3.3 Veraldleg vígsla  
Brúðkaup tíðkuðust lengi áður en Íslendingar tóku upp kristna trú og sá siður að 

láta presta vígja saman hjón varð ekki almennur hér á landi fyrr en á 12. öld77 og 

ekki ritaður í lög fyrr en með tilskipun Árna Þorlákssonar biskups frá árinu 126978 

og seinna í Kristnirétti Árna Þorlákssonar frá 1275.79 Fyrir þann tíma var sú gjörð 

að stofna til hjúskapar veraldleg athöfn ekki trúarleg þrátt fyrir að kirkjan setti lög 

um hverjir mættu eigast í kristinna laga þætti Grágásar.80  

Í Grágás, lagasafni Íslendinga á þjóðveldisöld, kemur fram að kaupmáli, sem 

inniheldur meðal annars ákvæði um greiðslur heimanmundar og heimanfylgju, skuli 

vera samþykktur með handabandi áður en brúðkaup geti verið staðfest samkvæmt 

lögum. Til að brúðkaup teldist löglegt átti lögráðandi konunnar og brúðguminn að 

nefna að minnsta kosti sex votta samanlagt sem áttu að vera viðstaddir 

brúðkaupið.81 Festarnar voru síðan innsiglaðar með þessum orðum brúðgumans:  

Að því vætti nefnum við ... að þú, N., fastnar mér, N., lögföstnun, og þú 
handsalar mér heimanfylgju með inningu og efningu alls þess máldaga 
er nú var með okkur um stund tíundur og taldur fyrir vottum að 
vélalausu og breklausu, heilt ráð og heimilt.82 
 

Þar með voru brúðhjónin löglega gift, með kaupmála og handarbandi. Þessi athöfn 

er gott dæmi um veraldlegan helgisið eins og komið er inn á í kenningum 

Mayerhoff í kafla 1.2. 

Það er einnig bætt við að eftir brúðkaupið „ … gangi brúðgumi í ljósi í sama 

sæng konu.“83 Það þótti greinilega nauðsynlegt að vitni væru að því þegar þau 

gengu saman í brúðarsængina til að innsigla hjónabandið. Við vígsluna færast þau 

úr hópi einhleypra yfir í hóp giftra og munu í framtíðinni verða tvennd (e. dyad) 

samkvæmt skilgreiningu Toelken á hugtakinu eins og kemur fram í kafla 1.5. Þessi 

siður að fylgja brúðhjónum til sængur hélst sums staðar með breytilegum hætti og 

var oft hluti af skemmtun í lok brúðkaupa fram undir aldamótin 1800 en betur 

verður fjallað um það síðar. 

                                                
77 Árni Björnsson, Merkisdagar á mannsævinni, 232. 
78 Timarit.is27 
79 Árni Þorláksson, Kristinréttur, 166-167. 
80 Grágás, 34. 
81 Grágás, 49. 
82 Grágás, 115. 
83 Grágás, 49. 

3.4 Tími brúðkaupa og ferðalög 
Algengast var að halda brúðkaup að hausti og þá oft í kringum veturnætur í 

október. Haustið var vinsælasti árstíminn fyrir giftingar í gamla bændasamfélaginu 

vegna þess að þá var heyskap og sláturtíð að ljúka og nóg af kjöti var til fyrir 

veisluna. Ekki nóg með að sláturtíð hafi verið lokið á haustin heldur var þá einnig 

kornuppskeru lokið og hægt var að búa til öl fyrir brúðkaupið. Ef ekki var 

kornuppskera á bænum var öl og vín flutt inn til landsins með sumarskipum.84  

Í Grágás eru rituð lög um hvenær má ekki halda brúðkaup og er þar nefnt að 

brúðkaup megi ekki halda í páskaföstunni, sem hefst með öskudegi og lýkur á 

laugardagskvöldi fyrir páska85, og auk þess ekki í vikunni fyrir og eftir 

páskaföstuna. Það sama átti við um jólaföstuna og bannað var að halda brúðkaup í 

vikunni fyrir jól.86 Lengi fylgdi sú hjátrú fólki að það fylgdi því ólán að gifta sig á 

föstunni.87  

Takmarkanir á hjúskap skyldra einstaklinga á miðöldum gerði það að verkum 

að fólk þurfti að leita út fyrir sína heimabyggð að maka sem væri samboðinn. Af 

þeim sökum var oft nauðsynlegt fyrir brúðkaupsgesti að ferðast nokkra vegalengd 

til að vera viðstaddir brúðkaup. Samkvæmt þjóðveldislögum bar öllum bændum 

skylda til að hýsa ekki færri en þrjá menn sem voru á leið í brúðkaup og allt upp í 

þrjátíu manns og gefa þeim að borða.88 Ekki var heldur leyfilegt að hindra för 

manna eða hrekkja89 sem voru á leið í brúðkaup né skera taglið af hestum þeirra og 

giltu sömu lög um þeirra för og um þingreið.90 Ekki er furða að brúðkaupsveislur 

hafi staðið yfir í nokkra daga þegar gestir þurftu jafnvel að leggja hálft landið undir 

fót til að komast á áfangastað og síðan sömu leið til baka. Sjá má nokkur líkindi 

með stöðu ferðalanganna og skilgreiningu Turner eins og fram kemur í kafla 1.4 á 

jaðartíma (e. liminality) þar sem umræddir einstaklingar eru ekki í sínu hefðbundna 

hlutverki.  

Veislurnar stóðu oftast yfir í tvo til sjö daga og fengu menn þá tækifæri til að 

ná sér eftir ferðalagið, hestarnir fengu hvíld og gestir gátu skemmt sér saman.91 Um 

aldabil voru brúðkaupsveislur helsta tækifæri til að lyfta sér upp í íslenska 
                                                
84 Árni Björnsson, Merkisdagar á mannsævinni, 230. 
85 Fastan – endurnýjunartímar. 
86 Grágás, 119. 
87 Jónas Jónasson, Íslenzkir þjóðhættir, 296.  
88 Grágás, 22. 
89 Grágás, 300. 
90 Grágás, 179. Og Jónsbók, 182. 
91 Árni Björnsson, Merkisdagar á mannsævinni, 230. 

bændasamfélaginu og hefur það örugglega haft áhrif á hvað fólk var tilbúið að 

leggja á sig strangt ferðalag til að vera viðstatt þennan viðburð. Þetta virðist ekki 

hafa breyst fyrr en komið var fram á 20. öldina og tækifæri fyrir félagslíf urðu 

fleiri. Finnur Jónsson frá Kjörseyri segir frá því í bók sinni Þjóðhættir og ævisögur 

frá 19. öld að „Í mínu ungdæmi kynntist ég ekki öðrum veizlum en 

brúðkaupsveizlum og erfidrykkjum.“92 

3.5 Siðabækur – trúarleg vígsla 
Til eru handrit í vörslu okkar Íslendinga sem innihalda ýmsar leiðbeiningar handa 

þeim sem hyggjast stýra eða halda stórar og glæsilegar brúðkaupsveislur í anda 

miðalda. Innihald þeirra minnir á þær upplýsingar og minnislista sem hægt er að 

finna í dag á veraldarvefnum til aðstoðar verðandi brúðhjónum við skipulagningu á 

stóra deginum.93 Aðallega er þó að finna í þessum handritum ræður eða formála 

sem flytja átti á mismunandi tímum veislunnar. Elst þessara handrita er ritað á skinn 

og er talið vera frá fyrri hluta 16. aldar.94 Það inniheldur meðal annars skálaræður 

og formála en einnig nokkar leiðbeiningar um framkvæmd brúðkaupa og fleyg orð 

eins og: „góður maður er gulli betri“95. Það handrit sem inniheldur ýtarlegustu 

leiðbeiningarnar um hvernig brúðkaupsveislan átti að ganga fyrir sig er frá síðari 

hluta 17. aldar og verður að miklu leyti stuðst við það hér á eftir til að segja frá 

hvernig veislan fór fram. Hægt er að lesa þessi handrit í tveimur bókarköflum Jóns 

Helgasonar prófessors sem birtust í greinasöfnunum „Opuscula. 1“ árið 1960 og 

„Opuscula. 3“ árið 1967. Þar gefur hann handritin út stafrétt og ritar greinargerð. Þó 

er vert að hafa í huga að engar tvær brúðkaupssiðabækur eru alveg nákvæmlega 

eins og voru siðvenjur hér á fyrri öldum ekki í föstum skorðum, þar átti sér alltaf 

stað einhver breyting.96 

Í Kristnirétti Árna Þorlákssonar stendur að eftir festar „ … skal prestur 

syngja yfir hjónum.“. Þar kemur einnig fram að lýsa eigi í kirkju opinberlega þrjá 

sunnudaga í röð með væntanlegum brúðhjónum. Þetta var gert til þess að hægt væri 

að fullvissa sig um að enginn viti neinn meinbug á hjónabandi þeirra.97 Þá má segja 

að við höfum fært okkur úr veraldlegum helgisiðum yfir í trúarlega. Þó enginn 

                                                
92 Finnur Jónsson, Þjóðhættir og ævisögur frá 19.öld, 328. 
93 Sbr: Brúðkaup.is. Tékklistar.  
94 Jón Helgason, Islandske bryllupstaler fra senmiddelalderen, 151. 
95 Jón Helgason, Islandske bryllupstaler fra senmiddelalderen, 172. 
96 Eggert Ólafsson, Uppkast til forsagna um brúðkaupssiði hér á landi, 15. 
97 Árni Þorláksson, Kristinréttur, 166-167. 

helgisiður sé einungis veraldlegur eða trúarlegur samkvæmt kenningu Myerhoff 

sem sjá má í kafla 1.2. 

3.6 Móttaka brúðkaupsgesta 
Áður en brúðkaupið sjálft var haldið var sú venja að undanreið, mótreið, 

brúðgumareið og annað sem viðkom því að bjóða gesti velkomna til veislu væri 

gert á laugardeginum fyrir stóra daginn. Allir veislugestir fóru að veislustaðnum 

nema brúðguminn og þeir sem honum fylgdu og slógu þeir upp tjaldi rétt hjá 

bænum.98  Var það talið siðleysi ef brúðguminn ásamt sínu föruneyti reið í hlað 

áður en búið var að fara undanreið.99 Þarna má segja að brúðguminn hafi stöðvað 

við þröskuldinn eins og kenning van Gennep segir að eigi sér stað þegar 

einstaklingur er milli tveggja hópa og fram kemur í kafla 1.3. Undanreið er það 

kallað þegar giftingamaður brúðgumans sendir giftingarmanni brúðarinnar einn af 

sínum bestu mönnum með bréf sem meðal annars í stendur að þeirra ætlun sé að 

ríða í garð ef giftingarmaður leyfir og innsigla kaupmálann (sbr. kafla 3.1) sem var 

gerður, með hjónabandi.100 Þegar giftingamaður brúðarinnar var búinn að lesa 

bréfið þá sendi hann menn til baka með skriflegt svar, þar sem hann staðfestir 

ráðahaginn og býður brúðguma og hans föruneyti að bænum og var það kallað 

mótreið.101 Þegar þessum formlegheitum var lokið reið brúðgumi ásamt sínu 

föruneyti í röð heim að bænum. Tveir og tveir áttu að ríða saman en athyglisvert  

er að nefna að samkvæmt þessum sið áttu að vera: „… Sveinar og smámenni fremst 

með lensur, arngeira og lagvopn í hægri hendi og um rist …“102. Ef slík hersing 

hefði marserað að bæ á öðrum tíma en jaðartíma (sbr. kafli 1.4.) hefði hún verið 

túlkuð sem árás. Þegar menn eru komnir að bæ er þeim vísað í kirkju þar sem 

húsbóndinn sér um að raða fólki niður í sæti fyrir guðsþjónustuna.103 Síðar tók 

siðamaður við þessu hlutverki og lýsingar á hlutverkum hans minna á það sem 

ætlast er til af veislustjórum í dag. Í kirkjunni er mönnum boðin ölkrús til að svala 

þorstanum eftir ferðalagið og virtist það ekki vera tiltökumál þótt menn fengju sér 

smá öl í kirkjunni á meðan guðsþjónustan varði.104 Hér hafa reglur samfélagsins 

                                                
98 Eggert Ólafsson, Uppkast til forsagna um brúðkaupssiði hér á landi, 16. 
99 Jón Helgason, Islandske bryllupstaler og forskrifter fra 16. og 17. årh, 36-37. 
100 Jón Helgason, Islandske bryllupstaler og forskrifter fra 16. og 17. årh, 36-37. 
101 Jón Helgason, Islandske bryllupstaler og forskrifter fra 16. og 17. årh, 37. 
102 Jón Helgason, Islandske bryllupstaler og forskrifter fra 16. og 17. årh, 38 
103 Jón Helgason, Islandske bryllupstaler og forskrifter fra 16. og 17. årh, 39. 
104 Jón Helgason, Islandske bryllupstaler og forskrifter fra 16. og 17. årh, 39. 

fengið að víkja og það sem venjulega væri ekki talið við hæfi er samþykkt af 

hópnum á meðan á jaðartíma stendur (sbr. kafli 1.4).  

Eftir kirkjuþjónustuna fór öll hersingin að bænum og í veislustofur þar sem 

borinn var fram matur og drykkur.105 Hér mætti segja að hátíðin hafi formlega 

hafist með veglegri veislu (sbr. kafli 1.1). Konur og karlmenn snæddu ekki saman 

og voru konurnar í svokölluðu brúðarhúsi eða minni stofu á meðan karlarnir 

snæddu saman í stærri stofu. Húsbóndinn, brúðguminn og aðrir virtir menn sátu 

fyrir miðju við háborð í stofunni.106 Enn þann dag í dag er háborð notað í mörgum 

brúðkaupsveislum og sitja þá oftast brúðhjónin, foreldrar þeirra og aðrir nánustu 

ættingjar við það borð með þeim. Milli rétta var borinn inn bikar sem var kallaður 

velkomandibikar. Yfirþjónninn mælti fyrir velkomandaminni fyrir hönd 

húsbóndans og, eins og nafnið gefur til kynna, bauð gesti hjartanlega velkomna. 

Eftir það rétti hann húsbóndanum bikarinn sem ítrekaði að allir væru velkomnir og 

var bikarinn síðan látinn ganga milli gesta. Þessi verknaður er dæmi um verklegan 

þátt helgisiða (sbr. kafli 1.2) og sameiningu einstaklinga í hóp (sbr. kafli 1.5). Þegar 

allir gestir höfðu etið og drukkið nægju sína gekk fólk til hvílu svo það yrði tilbúið 

fyrir sjálfa brúðkaupsveisluna.107  

3.7  Undirbúningur og lestur kaupmála 
Í siðabókinni er sagt að þegar kvenfólkið sé uppáklætt, oftast í íslenska 

hátíðarbúninginn, fylgir siðamaðurinn þeim í stofuna þar sem kaupmálinn (sbr. 

kafli 3.1) milli fjölskyldnanna er upplesinn og staðfestur. Þegar allar konurnar eru 

sestar í stofunni ganga karlmennirnir inn og heilsa konunum kurteislega. Síðan les 

giftingamaður brúðgumans kaupmálabréfið hátt og kröftuglega eftir að hafa fengið 

leyfi frá húsbónda. Eftir það biður hann aftur um leyfi frá húsbónda og húsfreyju að 

gifting milli sonar hans og dóttur þeirra eigi sér stað „… eftir kristilegrar kirkju 

orðu og landsins vana …“. Húsbóndi svarar því að þau muni ekki standa í vegi fyrir 

þessum ráðahag. Tekur þá brúðguminn í hönd giftingarmanns brúðarinnar og 

móður hennar og segir þá giftingamaðurinn: „Guð gefi yður gott leyfi“. Því næst fer 

presturinn sem á að vígja þau saman í kirkjunni að háborðinu og til hans koma 

brúðhjónin. Þau haldast í hendur og brúðguminn segir festarorð þegar presturinn 

                                                
105 Jón Helgason, Islandske bryllupstaler og forskrifter fra 16. og 17. årh, 40. 
106 Eggert Ólafsson, Uppkast til forsagna um brúðkaupssiði hér á landi, 18; Jón Helgason, Islandske  

bryllupstaler og forskrifter fra 16. og 17. årh, 41. 
107 Jón Helgason, Islandske bryllupstaler og forskrifter fra 16. og 17. årh, 42–43. 

hefur beðið þau um samþykki í formi jáyrðis. Eftir það á vígslupresturinn að draga 

hring af hendi brúðgumans og setja á fingur brúðarinnar. Þessari lýsingu svipar 

mjög til veraldlegrar vígslu sem sagt er frá í kafla 3.3 og hér mætast veraldlegir og 

trúarlegir helgisiðir samkvæmt kenningu Mayerhoff og fjallað er um í kafla 1.2. Þá 

er komið með tvær ölkönnur og er giftingarmönnum brúðhjónanna réttar þær og 

eiga þeir og þeirra fólk að drekka af þeim einu sinni.108 Þjóðháttafræðingurinn Árni 

Björnsson (1932– ) telur að þetta sé í fyrsta skiptið sem minnst hafi verið á 

giftingarhring í íslenskum handritum. 109  

Í bókinni Fyrstu handbækur presta á Íslandi eftir siðbót sem Arngrímur 

Jónsson skrifaði kemur fram að Rómverjar hafi byrjað að nota hringi, fyrst 

járnhringi síðan gull, sem tryggingafé í viðskiptum og þannig hafi hringurinn komið 

til sögunnar við festar. Germanskar þjóðir hafi til að byrja með borgað fé fyrir konu 

og má það sjá í orðinu brúð-kaup. Faðir eða giftingamaður brúðarinnar fékk fé frá 

brúðguma sem tryggingu fyrir tilvonandi brúðkaupi. Seinna meir er fé skipt út fyrir 

hring sem er dreginn á fingur brúði við festar og við það fær hringurinn 

tryggðarmerkingu. Það var biskup í Sevilla á Spáni á 9. öld sem var fyrstur til að 

setja þá merkingu á hringinn og segir hann að hringurinn tengi saman hjörtu 

brúðhjónanna og það eigi að draga hann á baugfingur vegna þess að frá þeim fingri 

liggi æð til hjartans. Í handbók Marteins Einarssonar biskups frá árinu 1555 stendur 

að eftir að brúðhjónin hafa bæði gefið jáyrði sitt megi láta fram tryggðarhring ef 

þau vilja og segir presturinn þá að eins og hringurinn sem er endalaus svo skal ást 

þeirra vera endalaus og hrein svo lengi sem þau bæði lifa.110 Þar með verður 

hringur notaður sem tákn í helgisið samkvæmt kenningu Myerhoff sem kemur fram 

í kafla 1.2. Þetta er ekki venjulegur hringur heldur liggur að baki hans 

hjúskaparheit. Af þessu er hægt að sjá að ekki hefur það alltaf verið regla að hringur 

hafi verið notaður við hjónavígslu. 

3.8 Hjónavígsla og brúðargangur 
Þegar mennirnir voru búnir að drekka ölið gengu þeir úr stofunni og til kirkju en 

konurnar gengu svokallaðan brúðargang sem gat tekið sinn tíma. Yngstu stúlkurnar 

gengu fremst og brúðarsveinar leiddu brúðina. Siðamaður valdi hvaða menn gengu 

með hvaða konum brúðarganginn og leiddi hver maður tvær konur. Giftar konur 
                                                
108 Jón Helgason, Islandske bryllupstaler og forskrifter fra 16. og 17. årh, 44–45. 
109 Árni Björnsson, Merkisdagar á mannsævinni, 263. 
110 Arngrímur Jónsson, 370–371. 

gengu síðan aftast tvær og tvær saman.111 Samkvæmt Árna Björnssyni hafði 

brúðargangur tíðkast frekar lengi sums staðar þrátt fyrir að gamla veislusniðið hafi 

verið að mestu leyti afnumið um miðja 18. öld.112 Lýsingu á brúðargangi er hægt að 

sjá í bók Finns Jónssonar Þjóðhættir og ævisögur frá 19.öld. Þar segir að 

brúðargangurinn hafi farið þannig fram að tvær virðingamestu konur í sveitinni hafi 

leitt brúðina á milli sín og ógiftar stúlkur gengið á eftir þeim. Brúðargangur til og 

frá kirkju er ósýnilegi ramminn sem settur er utan um helgisið og markar upphaf 

hans og enda eins og sagt er frá í kafla 1.2. Konurnar leiddu brúðina í sætið sitt í 

kirkjunni. Tveir virðingamestu karlarnir leiddu brúðgumann á eftir 

kvennaskaranum og fylgdu honum í sætið sitt í kirkjunni. Á eftir þeim gengu bæði 

karlar og konur og var sungið frá því að skarinn lagði af stað frá bæjardyrum 

þangað til þau voru komin til kirkju.113 Jónas Jónasson segir frá því í bók sinni 

Íslenzkir þjóðhættir að brúðargangurinn hafi haldist sums staðar hér á landi fram til 

1878 en það var síðasta skiptið sem hann heyrði talað um þann sið.114 

Þegar komið er að kirkjudyrum tekur siðamaðurinn við og leiðir brúðina, 

konurnar og brúðarsveinana til sætis. Brúðguminn situr í sæti sem er annað hvort 

fyrir framan predikunarstólinn eða fyrir framan kórdyrnar. Þegar gestirnir hafa allir 

komið sér fyrir gengur presturinn fram í kórdyrnar og brúðguminn gengur til hans. 

Samkvæmt siðabókinni er misjafnt hvort brúðarsveinar eða brúðgumi leiði brúðina 

fyrir vígsluprest en að mati skrifara handritsins ætti vígslupresturinn sjálfur að leiða 

brúðina fram. Brúðurin á að standa brúðgumanum á vinstri hönd meðan vígslan á 

sér stað.115 Í handbók Guðbrands biskups stendur að eftir festarorð brúðgumans þá 

gangi brúðhjónin til kirkju hvort með sína fylgd og nemi staðar á miðju 

kirkjugólfinu. Presturinn gangi þá til þeirra og ávarpi söfnuðinn. Hann spyr síðan 

brúðhjónin hvort þau vilji eiga hvort annað og svara þau með jáyrði. Þá leggur hann 

hendur þeirra saman og sína hönd yfir þeirra og mælir að með þeirra samþykki séu 

þau sameinuð í kristilegum og löglegum hjúskap að vitni Guðs og góðra manna.116 

Þessi víglsa er fastmótaður (e. high-context) helgisiður þar sem hún á sér stað á 

fyrir fram ákveðnum stað, tíma og er formleg. Jáyrði brúðhjóna er hluti af þeirri 

kröfu sem helgisiður setur á þáttakendur hans eins og kemur fram í kafla 1.2. 
                                                
111 Jón Helgason, Islandske bryllupstaler og forskrifter fra 16. og 17. årh, 46. 
112 Árni Björnsson, Merkisdagar á mannsævinni, 265–266. 
113 Finnur Jónsson, Þjóðhættir og ævisögur frá 19.öld, 328. 
114 Jónas Jónasson, Íslenzkir þjóðhættir, 291. 
115 Jón Helgason, Islandske bryllupstaler og forskrifter fra 16. og 17. årh, 46. 
116 Arngrímur Jónsson, 362–367. 

Síðasti hluti kirkjuathafnarinnar snéri að blessun hjónabandsins og voru 

sagðar fjórar bænir fyrir brúðhjónunum. Fyrsta bænin fjallaði um upphaf 

hjónabands og að það hafi verið stofnað af Guði í Paradís. Þar var einnig sagt að 

konan væri sköpuð af Guði sem meðhjálp fyrir manninn og að hann sé höfuð 

konunnar í hjónabandi. Önnur bænin fjallaði um skyldur sem brúðhjónum ber að 

rækja í hjónabandi. Manninum ber meðal annars skylda til að virða konu sína og 

stjórna henni með orðum en ekki ofbeldi. Skyldur konunnar voru aftur á móti að 

vera manni sínum undirgefin vegna þess að hann er höfuð hennar. Hún á að leita 

hans samþykkis í öllu sem hún gerir og virða vilja hans. Þriðja bænin fjallar um 

þann kross sem fylgir hjónabandinu, konan mun meðal annars upplifa sársauka við 

barnsfæðingu og þarf að annast öll húsverk og umönnun á heimilinu. Kross 

eiginmannsins er sá að hann þarf að sjá heimili sínu og fjölskyldu farborða og vinna 

hart að því. Þeirri vinnu mun fylgja kvíði og áhyggjur. Síðasta bænin er huggun 

fyrir brúðhjónin þar sem sagt er að Guð hafi skapað manninn í sinni mynd og ef þau 

trúi á hann þá muni þau aldrei skorta neitt.117 Eftir þessa blessun var brúðkaupinu 

lokið og var þá genginn brúðargangur aftur að bænum, karlmennirnir fóru í stofuna 

og konurnar í brúðarhús.118  

3.9  Brúðkaupsveislan 
Háborðið sem sagt var frá í kafla 2.7 var eins og áður staðsett í stofunni þar sem 

karlmennirnir nutu matar síns. Við mitt borðið sat húsbóndinn í mesta 

virðingarsætinu en brúðguminn sat við endann á háborðinu, milli vina sinna, vinstra 

megin við húsbóndann og var það sæti kallað brúðgumakrókur. Hægra hornið á 

háborðinu var kallað brúðarkrókur og var hann frátekinn fyrir brúðina og tvær 

brúðarkonur hennar.119 Sætin gáfu til kynna að brúgumi og brúðir höfðu tekið þátt í 

innvígsluathöfn samkvæmt kenningu Gennep í kafla 1.3. Þegar gestirnir voru allir 

búnir að koma sér fyrir, karlmenn í stofu og konur í brúðarhúsi, var farið að bera 

inn matinn, ölið og vínið. Milli rétta var flutt heilagsandaminni og drukkið af 

heilagsandabikar og sungin söngvers.120 Hægt er að segja að athöfnin og veislan séu 

tveir helgisiðir sameinaðir undir einni hátíð. Báðir atburðir eru mjög formfastir og 

fylgja sínum eigin hefðum (sbr. kafli 1.2.). Á meðan veislan stóð yfir var 

                                                
117 Arngrímur Jónsson, 381–383. 
118 Jón Helgason, Islandske bryllupstaler og forskrifter fra 16. og 17. årh, 46. 
119 Jónas Jónasson, Íslenzkir þjóðhættir, 286. 
120 Jón Helgason, Islandske bryllupstaler og forskrifter fra 16. og 17. årh, 48. 



  

36 

hversdagsleikinn settur á bið og veislugestir höfðu enga eða litla stjórn yfir 

framgangu veislunnar og hlýddu orðum siðamanns í einu og öllu eins og við sjáum 

á jaðartíma (sbr. kafli 1.4).   

Brúðkaupsgestir voru ekki sameinaðir fyrr en eftir að búið var að drekka 

heilagsandabikar. Þá fóru karlarnir að senda tildrykkjur, bikara með víni, til 

kvennanna og biðja þær um að koma til stofu. Karlmaður sendi drykk yfir í 

brúðarhúsið til þeirrar konu sem hann vildi að kæmi til sín í stofuna. Það voru oftast 

sendir tveir drykkir til kvennanna, en þó kom það fyrir að þær létu ganga lengur á 

eftir sér og þæðu fleiri drykki frá körlunum. Á endanum létu konurnar vita að þær 

væru á leiðinni í stofuna og gengu í tígulegri röð úr brúðarhúsi í stórustofu og 

minnir það á brúðarganginn frá því fyrr um daginn. Brúðarsveinar fylgdu konunum 

syngjandi og þegar þær komu inn í stofuna tóku stofumenn að syngja með 

sveinunum og stóðu upp fyrir konunum og settust ekki niður fyrr en allar konurnar 

voru búnar að koma sér fyrir.121 Ekki kemur fram í siðabókinni hvernig lokum á 

máltíð var háttað en hægt er að draga þá ályktun að flestir þeirra sem sinntu starfi 

siðamanns hafi kunnað hefðarreglurnar utan að og því ekki þótt áríðandi að rita þær 

niður. Hér kemur siðamaður fram sem hefðarberi sem fjallað var um í kafla 1.5 sem 

sá aðili sem þekkir hefðir hópsins betur en aðrir og heldur þeim við.  

Nú byrja veisluhöldin og hátíðin fyrir alvöru. Þegar borinn er á borð fjórði 

réttur þá heldur siðamaður ræðu þar sem hann setur brúðkaupið formlega og mælir 

fyrir griðum. Með griðasetningu eru samfélagslegar ádeilur lagðar til hliðar og 

veislugestir geta gleymt sér í núinu en þetta á við skilgreiningu Schechner á 

samkennd eins og fram kemur í kafla 1.6. Siðamaður býður gesti velkomna fyrir 

hönd brúðhjónanna og vonar að þeir gleðjist með þeim. Tilkynnir hann um þá reglu 

að meðan brúðkaupið stendur yfir er öllum bannað að nefna brúðhjónin á nafn og 

má aðeins ávarpa hann brúðguma og hana brúði. Ef ekki var farið eftir þessum 

reglum þurftu menn að drekka vítadrykkju í lok veislu sem verður rætt um hér á 

eftir. Einnig biður siðamaðurinn alla menn um að þeir hagi sér hæversklega og 

haldi uppi góðu siðgæði, gleði og skemmtilegum viðræðum. Á meðan brúðkaupið 

stendur yfir skuli allir vinir að vélalausu. Hann lýkur máli sínu með nokkrum 

orðum um griðamál í veislunni og þau skuli haldast að góðra manna sið og Guðs 

hylli og eigi allir að skemmta sér vel í Guðs friði. 122  

                                                
121 Jón Helgason, Islandske bryllupstaler og forskrifter fra 16. og 17. årh, 44–49. 
122 Jón Helgason, Islandske bryllupstaler og forskrifter fra 16. og 17. årh, 13–15. 

3.10 Minnisdrykkja 
Þær siðabækur sem fjalla um brúðkaupsveislur hér fyrr á öldum eru að miklu leyti 

minnaformálar sem eru nokkurs konar skálaræður þar sem minni guða og merkra 

höfðingja, lifandi og látinna, eru drukkin. Í heiðnum blótveislum var það siður að 

drekka minni göfugra manna og full Óðins og annarra guða en með kristnitöku 

breyttust þau í minni heilagra manna og Krists. Talið er að Marteinsminni hafi 

komið í staðinn fyrir að drekka full Óðins.123 Minnisdrykkjurnar höfðu þann kost að 

siðamaður gat stjórnað að einhverju leyti drykkju veislugesta vegna þess að ekki 

var skenkt aftur í glös fyrr en hann sagði til og fór með nýtt minni.124 Minnishorn 

voru notuð til að drekka úr mjöð, messuvín eða bjór þegar mælt var fyrir minnum 

og voru þeir gripir einkum notaðir í veislum. Fékk húsbóndinn ávallt glæsilegasta 

hornið til að drekka úr.125 Hverju minni fylgdi vers sem menn áttu að fara með eða 

syngja áður en drukkið var af minnishorninu og var það gert með mikilli viðhöfn. 

Minnin voru nokkuð mörg en sem dæmi má nefna Maríuminni, Kristsminni, 

Hjónaminni, Ólafsminni, Kóngsminni og Guðs föður minni.126 Minnin tóku 

breytingum í takt við tíðaranda og trú Íslendinga og eftir siðaskiptin var 

dýrlingaminnum skipt út fyrir minni Guðs föður.127 Það er ekki mikið skrifað um 

aðrar skemmtanir en minni í brúðkaupsveislum en sagt er frá því í Þorgils sögu og 

Hafliða að í brúðkaupi Ólafs og Helgu sem haldið var á Reykhólum árið 1119 að 

„Þar var nú glaumr ok gledi mikil, skèmtun gód ok margskonar leikir, bædi 

dansleikr glímur ok sagnaskèmtan.“128 Þetta sýnir okkur að þegar fólk var 

samankomið til veislu þá var mikil skemmtun, hvort sem siðabækurnar sögðu til 

um það eður ei.  

3.11 Brúðkaupsnóttin og morgungjöf  
Þegar veislan var að líða undir lok var lesinn borðsálmur og brúðinni voru færðar 

gjafir frá brúðgumanum. Eins og áður var nefnt hétu þessar gjafir bekkjargjöf, línfé 

eða morgungjöf. Þær voru mismunandi verðmætar og var oftast samið um verðmæti 

þeirra fyrir fram í kaupmálanum.129 Í kringum 1700 breyttist bekkjargjöfin í 

morgungjöf og fékk þá brúðurin gjöf frá bónda sínum morguninn eftir að þau höfðu 
                                                
123 Sæmundur Eyjólfsson, Um Óðin í alþýðutrú síðari tíma, 164. 
124 Árni Björnsson, Merkisdagar á mannsævinni, 275. 
125 Jón Helgason, Islandske bryllupstaler og forskrifter fra 16. og 17. årh, 49. 
126 Stefán Ólafsson, 254–255. 
127 Jónas Jónasson, Íslenzkir þjóðhættir, 286. 
128 Sturlunga, 23. 
129 Árni Björnsson, Merkisdagar á mannsævinni, 285. 

sofið í sama rúmi í fyrsta sinn.130 Því má draga þá ályktun að með morgungjöf hafi 

brúðguminn upphaflega verið að borga fyrir meydóm konu sinnar. 

Brúðinni var fylgt í sængurhús að lokinni veislunni af línkonum sem 

afklæddu hana og settust þær svo á rúmstokkinn hennar en aðrar konur fengu sér 

sæti á bekkjum í sængurhúsinu og biðu þær komu brúðgumans. Brúðgumanum var 

síðan fylgt að sængurhússdyrum af körlum úr veislunni.131 Gætu þetta verið leifar 

frá lagasetningu í Grágás um að menn ættu að ganga „… í ljósi í sama sæng 

konu.“132 eins og sagt var frá í kafla 3.3. Áður en brúðguma var hleypt inn fyrir 

dyrnar og upp í rúm með brúði sinni átti brúðguminn og karlarnir sem fylgdu 

honum að bjóða í brúðarsængina og hækka boðið þangað til línkonunum þótti 

upphæðin hæfa brúðinni. Og auðvitað bauð brúðguminn ávallt hæst og það sem 

hann bauð borgaði hann svo daginn eftir og var það kallað morgungjöf.133 Ekki er 

þó hægt að fullyrða að þetta hafi ætíð verið svo en hægt er að ímynda sér að nokkur 

skemmtun hafi fylgt þessu uppboði, sérstaklega ef brúðkaupsveislan sjálf var 

skemmtileg og ölið fljótandi. Þegar brúðhjónin voru síðan samankomin í rúminu 

var borin inn hjónaskálin. Presturinn sem gaf þau saman í kirkjunni kom þá inn í 

sængurhúsið og lagði blessun yfir brúðhjónin og brúðarsængina, mælti fyrir skál og 

sagði meðal annars að héðan í frá séu þau sameinuð í eitt hold.134 Það að láta 

prestinn blessa hjónasængina var talin skylda í kaþólskum sið og var við lýði í 

mörgum löndum langt fram yfir siðaskipti þótt sá siður tæki einhverjum 

breytingum. Einnig er hægt að finna öruggar heimildir um að sú hefð að syngja yfir 

hjónasænginni hafi haldist sums staðar hér á landi fram yfir 1800.135  

 

3.12  Brúðkaupslok 
Á mánudeginum var sama upp á teningnum í samkvæminu, fólk át, drakk, söng og 

flutti minnaformála. Eina breytingin var að nú var engin hjónavígsla eða 

brúðarsængurboð. Um kvöldið sleit siðamaður veislunni formlega með formála þar 

                                                
130 Jónas Jónasson, Íslenzkir þjóðhættir, 286. 
131 Sæmundur Eyjólfsson, Um minni í brúðkaupsveizlum og helstu brúðkaupssiði á Íslandi á 16.& 17. 
öld, 128. 
132 Grágás, 49. 
133 Jónas Jónasson, Íslenzkir þjóðhættir, 286–287; Sæmundur Eyjólfsson, Um minni í brúðkaupsveizlum 
og helstu brúðkaupssiði á Íslandi á 16.& 17. öld, 128.  
134 Jón Helgason, Islandske bryllupstaler og forskrifter fra 16. og 17. årh, 20. 
135 Sæmundur Eyjólfsson, Um minni í brúðkaupsveizlum og helstu brúðkaupssiði á Íslandi á 16.& 17. 
öld, 130–131. 

sem hann meðal annars bað að drottinn himnakóngur fyrirgefi syndir veislugesta, 

þakkaði öllum gestum, söngvurum, þeim sem gættu griða, þjónum og þeim sem 

fóru með minni fyrir hönd brúðgumans. Tilkynnti að grið séu rofin en bað gesti 

samt að halda friðinn og endaði ræðuna með: „… Lifið í Guðs frið.“136. Þótt að hér 

hafi brúðkaupinu verið formlega slitið þá var veislan ekki endilega á enda því nú 

hófst eftirdrykkja sem gat staðið langt fram eftir nóttu.137  

Að morgni þriðjudags eftir að gestir höfðu snætt morgunmat var borinn inn 

vítabikar. Hver sá sem hafði gerst brotlegur við brúðkaupssiðareglur átti að drekka 

allt úr honum á meðan farið var með vísu um brot hans. Brotin sem menn gerðust 

sekir um voru oftast smávægileg og var þetta aðallega hugsað sem skemmtun, og 

ekki skemmdi fyrir ef prestar, biskupar eða prófastar þurftu að drekka vítabikar.138 

Einungis voru samdar vítavísur um karlmenn þar sem konur voru taldar vítalausar 

og sluppu þar með við að teyga úr bikarnum.139 Hægt er að sjá líkindi með 

glæsiveislum frá miðöldum og fram að 17. öld með veglegum brúðkaupsveislum 

frá lokum 20. aldar.  

 

4 18. öldin 1701-1800 

Eins og hefur komið greinilega fram hér áður voru hátíðir og brúðkaupshefðir frá 

miðöldum og áratugunum eftir það mjög glæsilegar og mikill undirbúningur fylgdi 

hverri veislu.  

 

4.1  Glæsiveislur leggjast af 
Þegar saga Íslands er höfð í huga kemur það ekki á óvart að á 18. öld fóru 

glæsiveislur að leggjast af. Slæmt veðurfar, hafísar, skertur fjárhagur landsins og 

verslunaránauð ásamt stórubólu140 og móðuharðindum hefur örugglega haft áhrif á 

minnkandi getu landsmanna til að halda stórar glæsilegar brúðkaupsveislur. Það 

sem hafði einnig áhrif var löggjöf Kristjáns VI Danakonungs. Hann þótti einkar 

strangur þegar kom að siðferði og að hans mati voru brúðkaupssiðir sem tíðkuðust í 

íslenskum brúðkaupsveislum forkastanlegir. Þann 3. júní 1746 gaf hann út tilskipun 
                                                
136 Jón Helgason, Islandske bryllupstaler og forskrifter fra 16. og 17. årh, 27–29. 
137 Jón Helgason, Islandske bryllupstaler og forskrifter fra 16. og 17. årh, 29–30. 
138 Jónas Jónasson, Íslenzkir þjóðhættir, 288–289. 
139 S. K. Steindórs, Hver var Magnús í Bræðratungu?, 60. 
140 Jón Ólafsson, Grímsstaðaannáll, 495; 497; 501; 510; 535. 

sem meðal annars bannaði að sungin væru vers meðan menn væru að drekka og 

vítabikar var bannaður.141  

Einn maður vildi þó endilega vekja upp fyrri glæsibrag miðalda brúðkaupa 

þar sem allt fór fram eftir gömlum siðareglum og hélt hann sitt eigið brúðkaup 

haustið 1767. Þar var löggjöf Kristjáns hunsuð og gamlir siðir og glæsileiki hafðir í 

hávegum. Það var náttúrufræðingurinn, skáldið og varalögmaðurinn Eggert 

Ólafsson (1726–1768) og skrifaði hann handritið Uppkast til forsagna um 

brúðkaupssiðu hér á landi í von um að sú siðabók myndi hvetja yfirstéttarmenn til 

að endurvekja glæsiveislur. Í formála handritsins segir Eggert að eftir löggjöf 

konungs að  „… allur hátíðleikur brúðkaupa á Íslandi væri með öllu fyrirboðinn og 

aftekinn.“142. Benda þessi orð til að tilskipunin hafi haft einhver áhrif og gömlu 

brúðkaupssiðirnir fjarað út. Eggert drukknaði ári eftir að hann hélt brúðkaupið sitt 

og því hafði hann ekki mikið ráðrúm til að koma miðaldasiðum aftur á kortið þótt 

hann glaður hefði viljað.143 

 

4.2  Innflutningshöft 
Stefán Þórarinsson amtmaður sendi kansellíinu í Kaupmannahöfn greinargerð árið 

1791 sem fjallaði meðal annars um óhófsemi Íslendinga í brúðkaupsveislum og þá 

sérstaklega með tilliti til brennivínsdrykkju. Í bréfinu segir hann að 

brúðkaupsveislur hefjist og endi með brennivínsdrykkju og að veitingar séu nær 

eingöngu brauðmeti. Hann leggur til að sett verði í lög að ef menn bjóði upp á 

brennivín í brúðkaupsveislum þá þurfi þeir að borga sektir og leggur hann til að í 

stað brennivíns bjóði þeir bændur sem hafa efni á, upp á mjöð, öl eða suðræn vín. Í 

annarri greinargerð sem hann skrifaði 1793 leggur hann til að innflutningi á skarti 

og silki verði hætt hér á landi sökum þess að jafnvel fátækar vinnukonur setji 

silkiklúta um höfuð þegar þær fara til veislu. Einnig lagði hann til að almenningi 

væri bannað að halda brúðkaupsveislur með fleiri en sextán gestum og að sekt 

þyrfti að greiða fyrir hvern umfram gest. Árið 1794 sendir Stefán stjórnardeildinni 

langa greinargerð þar sem hann útskýrir hvað hann átti við í fyrri greinagerðum 

sínum en bætir þar við tillögu um að menn verði skyldaðir til að bjóða upp á 

                                                
141 Jónas Jónasson, Íslenzkir þjóðhættir, 289. 
142 Eggert Ólafsson, Uppkast til forsagna um brúðkaupssiðu hér á landi, 6. 
143 Þorfinnur Skúlason og Örn Hrafnkelsson, Inngangur, ix. 

tvíréttaða máltíð í brúðkaupsveislum en ekki aðeins brennivín og skonrok.144 

Samkvæmt Stefáni var ekki boðið upp á mat í brúðkaupsveislum, en hvort það hafi 

verið í brúðkaupum almúgafólks eða fyrirmanna er ekki gott að segja. Skrif Stefáns 

endurspegla forræðishyggju embættismanna yfir almúganum og þær leiðir sem 

menn reyndu að fara til að stjórna fólki.  

 

5  19. öldin 1801-1900 

Til eru margar lýsingar á brúðkaupsveislum Íslendinga frá 19. öldinni og sem dæmi 

um þær má nefna skrif Jónasar Jónassonar frá Hrafnagili, Finns Jónssonar frá 

Kjörseyri og ferðabækur erlendra manna. 

 

5.1  Brúðkaupsveisla séð með gests augum 
Ferðabókin Travels in the Island of Iceland var skrifuð af Sir George Steuart 

Mackenzie (1780 – 1848) sem var hér á landi sumarið 1810. Þar segir að ónefndir 

vinir hans, örugglega ferðafélagar, hafi orðið vitni að kirkjubrúðkaupi í Reykjavík. Í 

frásögn hans er ekki hægt að sjá annað en að brúðargangur hafi verið farinn til 

kirkju. Í kirkjunni mun brúðurin hafa setið öðrum megin við hlið eldri konu sem 

hann taldi að væri móðir hennar. Á móti henni hinum megin í kirkjunni sat 

brúðguminn með vinum sínum sem tóku rækilega í nefið. Brúðurin var samkvæmt 

honum klædd í fullan skrúða, örugglega skautbúning, en brúðguminn var með 

selskinnsskó á fótum. Þegar hjónavígslunni var lokið gekk brúðurin úr kirkju á 

undan manni sínum og konur með henni sem minnir á brúðargang sem var sagt frá 

hér á undan.  Mackenzie segir ekki frá því hvernig veislunni sjálfri var hagað, hvort 

honum hafi ekki fundist hún vera merkileg eða ekki fengið nógu góða frásögn af 

henni er ekki gott að segja. Það sem hann hins vegar nefnir er hvernig hlutum var 

háttað eftir að veislunni lauk og farið er að bjóða í brúðarsængina. Þar var allt með 

svipuðu sniði og áður var getið. Morgungjöfin gat verið silfurgripur, föt eða 

peningar.145  

Ferðabókin Winter in Iceland and Lapland sem kom út í tveimur bindum árið 

1840 og er skrifuð af Arthur Dillon (1812 – 1892) sem kom hingað til lands 1834 

                                                
144 Lýður Björnsson, Hvað er það sem óhófinu ofbýður?, 92–96. 
145 Mackenzie, Travels in the Island of Iceland, 96–97. 

segir einnig frá brúðkaupi á Íslandi. Samkvæmt honum var þó lítill munur á 

brúðkaupum hér á landi og í öðrum löndum sem aðhylltust mótmælendatrú. Honum 

þótti þó vert að segja frá brúðarganginum og þegar boðið var í sængina. Örlítil 

breyting hafði orðið á skipulagi brúðargangsins og virðist nær því að vera 

brúðgumagangur. Hann segir frá því að brúðguminn og aðrir karlmenn hafi setið 

vinstra megin í kirkjunni en konur hægra megin. Hvenær þessi siður að kynjaskipta 

sætaskipan í kirkjunni hófst er ekki gott að segja en hann var greinilega við lýði í 

kringum 1834. Nú ganga brúðhjón saman frá kirkju að veislustað. Önnur greinileg 

breyting er sú að samkvæmt Dillon þá ganga brúðhjónin saman frá kirkju að 

veislustað. Hann segir frá því að veislan hafi staðið yfir í tvo til þrjá daga og mikil 

veislugleði einkenndi gesti. Í lok frásagnar sinnar um brúðkaup segir hann að enn sé 

gamall siður við lýði eftir veislulok, að bjóða í brúðarsængina.146 Þetta gefur til 

kynna að veislugestir og jafnvel brúðhjón hafi viljað halda í þessa hefð og 

samkvæmt lýsingum hefur þátttakendum þótt hún hin mesta skemmtun. 

5.2 Brúðkaupsveislur um miðbik 19. aldar  
Finnur Jónsson (1842 – 1924) hóf að skrifa minnisblöð þegar hann var þrítugur og 

fram eftir aldri.147 Jón Guðnason tók þessi blöð saman og gaf út í bókinni 

Þjóðhættir og ævisögur frá 19. öld: Minnisblöð Finns á Kjörseyri sem kom út árið 

1945. Þar segir hann að þegar gestir komu á kirkjustað var boðið upp á brauðmeti 

og vín. Þegar búið var að skauta brúðina hófst brúðargangurinn.148 Um 

brúðkaupsveislur og veislusiði segir Finnur að það hafi verið að mestu þeir sömu í 

Hrútafirði og fyrir sunnan. Í öllum veislum voru vínveitingar hafðar um hönd þar 

sem hver gestur mátti drekka eins og hann lysti. Matur var borinn á veisluborð og 

var venjulega þríréttað. Það veisluform var algengast eftir að komið var fram um 

miðja 19. öld. Fyrsti réttur var venjulega grjónagrautur eða kjötsúpa eftir því hversu 

fínar veislurnar voru. Annar réttur var steik eða kalt hangikjöt og meðlæti ásamt 

víni. Þriðji réttur var síðan pönnukökur, lummur og vöfflur og kaffi þar á eftir. 

Sungnir voru borðsálmar á undan og milli rétta og söngurinn varð fjörugri þegar 

líða tók á kvöldið og veitingar höfðu flotið um veislusalinn.149  

                                                
146 Dillon, A winter in Iceland and Lapland, 298–299. 
147 Jón Guðnason, Finnur Jónsson, 3–6. 
148 Finnur Jónsson, Þjóðhættir og ævisögur frá 19. öld, 328. 
149 Finnur Jónsson, Þjóðhættir og ævisögur frá 19. öld, 329. 

5.3  Drykkjarföng og dans 
Þegar drykkjarföng í brúðkaupsveislum á 19. öld eru höfð í huga er greinilegt að 

púnsið var búið að hasla sér völl. Í bréfi sem Kristín Halldórsdóttir sýslumannsfrú 

skrifar til mágkonu sinnar árið 1804 um brúðkaup sem hún sótti í Odda sama ár 

kemur fram að veislan hafi þótt vera að dönskum sið og eftir sexréttaðri máltíð var 

borið fram púns. Púnsið var síðast á dagskrá í veislunni og var það fastur liður í 

brúðkaupshaldi alla öldina. Í púnsi var algengt að hafa heitt vatn, romm, sykur, 

kanelbörk og púnsextrakt og var þetta oftast borið fram í stórum skálum eða 

könnum og síðan ausið í glös gesta.150  

Þegar púnsið var komið í glös var spjallað saman og tekið til við söng og 

segir Finnur að þá hafi það ekki þekkst að dansa í veislum heldur undu allir vel við 

sönginn. Hann segir að „ Hver söng með sínu nefi …“ en tvísöngurinn hafi honum 

líkað best og þá sérstaklega þegar menn gátu sungið. Þó að nokkur drykkja hafi 

verið í þessum veislum og margir menn orðið „ … góðglaðir …“ eins og hann segir 

sjálfur frá þá kom það aldrei fyrir í veislu sem hann sótti að áflog eða vandamál 

kæmu upp.151 Svipaða sögu segir Jónas frá Hrafnagili og að hans sögn þekktist dans 

ekki í veislum í sveitum landsins fyrr en eftir 1870 og sums staðar ekki fyrr en eftir 

1880. Fóru flestir veislugestir að týja sig heim í kringum morgun en einnig voru 

gestir sem borðuðu veisluleifar í morgunmat og fóru síðan heim á leið. Brúðargjafir 

tíðkuðust ekki en einhverjir gestir stungu smá pening í höndina á brúðinni þegar 

þeir kvöddu hana. Ef brúðhjónin voru ekki efnuð voru oft haldnar svokallaðar 

standandi veislur, en þá var matnum sleppt og boðið upp á súkkulaði með dönsku 

brauði, kaffi og áfengi. Þessar veislur þóttu ekki jafn tilkomumiklar og voru ekki 

sungnir borðsálmar í þeim vegna þess að það þótti ekki taka því.152 

5.4 Brauðveislur 
Árið 1892 birtist grein eftir Þorkel Bjarnason í Tímariti Hins íslenzka 

bókmenntafélags sem ber heitið „Fyrir 40 árum síðan“. Í henni segir hann frá 

hvernig háttalag, siðir og hagur þjóðarinnar var 40 árum fyrr eða í kringum 1852 og 

var tilgangurinn sá að skrif hans gætu gefið seinni tíðar mönnum innsýn inn í fyrri 

tíma. Í greininni segir hann frá brauðveislum sem tíðkuðust fyrir norðan en í þeim 

veislum var ekki boðið upp á neitt annað matarkyns en brauðmeti. Hver gestur fékk 
                                                
150 Finnur Jónsson, Þjóðhættir og ævisögur frá 19. öld, 329; Jónas Jónasson, Íslenzkir þjóðhættir, 293. 
151 Finnur Jónsson, Þjóðhættir og ævisögur frá 19. öld, 330. 
152 Jónas Jónasson, Íslenzkir þjóðhættir, 293–294. 

vissan skammt af lummum, vöfflum og hveitikökum sem hann tók svo með sér 

heim ef hann kláraði hann ekki í veislunni.  

Í Íslenzkir þjóðhættir er sagt frá brauðveislum sem tíðkuðust í Suður-

Þingeyjarsýslu og Eyjafirði sem móðir Jónasar fór oft í og sagði honum frá. Við 

komuna í kirkjuna fengu gestir hressingu áður en brúðhjónin voru pússuð saman. Í 

veislunni var dúkur á borðum en engir diskar né áhöld. Boðið var upp á allskonar 

brauðmeti svo sem laufabrauð, pönnukökur og skonrokskökur. Hver gestur fékk 

ákveðinn skammt og undirbolla sem í var síróp sem þeir dýfðu brauðmetinu í. 

Brennivín var í boði fyrir karlmenn en kirsuberjavín eða messuvín handa kvenfólki 

og virðist sem gestir hefðu mun meiri áhuga á fljótandi veitingum en föstum. Þessar 

veislur stóðu ekki jafn lengi yfir og matarveislur og voru gestir að koma sér heim 

um miðnætti. Þessar veislur tíðkuðust aðallega um miðja 19. öld og síðasta 

brauðveislan sem Jónas veit um var þann 27. júlí 1867 í brúðkaupi sem foreldrar 

hans voru gestir í.153  

5.5 Brúðkaup drukkið 
Það kemur örugglega ekki á óvart að frásagnir af ölvuðum veislugestum séu þó 

nokkrar frá þessari öld í ljósi þess að brennivín virðist hafa verið haft við hönd frá 

því áður en búið var að pússa brúðhjónin saman. Sagt er frá brúðkaupi í bókinni Úr 

fylgsnum fyrri aldar I þar sem kemur fram að þegar brúðkaupsathöfnin átti að fara 

fram var klerkurinn  svo drukkinn að hann gat ekki gefið parið saman með 

„lögboðnum ceremoníum.“154 En þrátt fyrir að athöfnin hafi ekki farið fram eftir 

laganna boðum þá voru þau samt sem áður álitin hjón vegna þess að 

brúðkaupsveislan sjálf var haldin og í henni fengu gestir að drekka eins mikið og 

þeir vildu og þar með var brúðkaup drukkið.155 

5.6 Bindindismenn og þurrar veislur 
Bindindishreyfingin Góðtemplarar fór að gefa út blað í október 1886 með það 

markmið að ná til þeirra manna sem ekki höfðu gengið hreyfingunni á hönd og 

reyna að sannfæra þá um gildi þess að drekka ekki.156 Í tölublaði frá árinu 1887 er 

sagt frá því að frumvarp hafi verið lagt fyrir Alþingi varðandi áfengislöggjöf og 

vonast Góðtemplarar til að það frumvarp verði samþykkt svo að Íslendingar haldi 
                                                
153 Jónas Jónasson, Íslenzkir þjóðhættir, 295. 
154 Friðrik Eggertz, Úr fylgsnum fyrri aldar I, 210. 
155 Árni Börnsson, Merkisdagar á mannsævinni, 203. 
156 Jón Ólafsson, Þórh. Bjarnason, Gudl. Gudmundsson, Indr. Einarsson, Íslenzki good-templar, 1. 

áfram á þeirri bindindisbraut sem var hafin í landinu.157 Þetta frumvarp var 

samþykkt sama ár á Alþingi til að reyna að sporna við misnotkun áfengis hjá 

landsmönnum.158 Bindindishreyfingunni tókst smám saman að minnka og sums 

staðar útrýma áfengisdrykkju í brúðkaupum nálægt aldamótum 1900. Ekki voru 

allir landsmenn jafn sáttir við þá breytingu og kölluðu gamlir menn það þurrar 

veislur þegar ekki dropi af brennivíni né púnsglas var í boði.159  

Í kringum aldamótin 1900 eru eldavélar og bakarofnar að verða algengari á 

heimilum landsmanna sem stuðlaði að því að í veislum fór að bera meira á kaffi og 

kökuveislum en matarveislum. Áður en bakarofnar komu til sögu var oftast boðið 

upp á svokallað steikt brauð í veislum eins og kom fram í kaflanum hér á undan. 

Steikt brauð er samheiti yfir laufabrauð og kleinur sem var steikt í pottum upp úr 

feiti, eða lummur og pönnukökur sem voru bakaðar á pönnum.160 Ástæður þess að 

kökuveislur urðu svona vinsælar á þessum tíma mætti einnig rekja til þess að 

fýsilegra hefur þótt að halda gott kökuboð en þurrt matarboð. 

6  20. öld 1901-2000 

Umfjöllun um 20. öldina verður skipt í tvo hluta, fyrri hluta og seinni hluta 

aldarinnar. Það er gert vegna þess hversu mikil breyting varð á brúðkaupum á 

þessari öld og ekki er hægt að setja þau undir einn og sama hattinn. 

6.1 Fyrri hluti 20. aldar  
 

Á fyrri hluta 20. aldar fór að draga úr veisluhöldum við brúðkaup og glæsileika 

þeirra. Það var margt í samfélaginu sem hafði þessi áhrif og má sem dæmi nefna 

bannárin, kreppuna og bindindishreyfingar sem settu sinn svip á samfélagið. 

Þjóðháttasafn Þjóðminjasafnsins hefur tvisvar sinnum sent út spurningalista um 

brúðkaup á 20. öldinni. Fyrri spurningaskráin var send út árið 1992 og fjallaði hún 

um trúlofun og giftingu fólks sem fæddist á fyrstu þremur áratugum 20. aldar. 

Seinni spurningaskráin var síðan send út árið 2002 og var þá spurt um 

brúðkaupssiði á seinni hluta 20. aldar og verða þessar skrár notaðar til að segja frá í 

grófum dráttum hvernig brúðkaup fóru fram á 20. öld. Ekki er þó alhæft að alls 

                                                
157 Guðl. Guðmundsson, Indr. Einarsson, Þórhallur Bjarnason, Frá alþingi, 68. 
158 Svanur Kristjánsson, Ísland á leið til lýðræðis, 55. 
159 Bragi Þórðarson, Æðrulaus mættu þau örlögum sínum, 61. 
160 Hallgerður Gísladóttir, Íslensk matarhefð, 222–234. 

staðar á landinu hafi brúðkaup farið fram eins og sagt verður frá vegna þess að 

unnið er með persónulega reynslu einstaklinga sem er eins ólík og þeir sjálfir. 

Reynt verður þó að finna sameiginlega þætti og nota þá við frásögnina. Vitnað 

verður í þann heimildarmann hverju sinni sem hefur svipaða sögu að segja og aðrir 

svarendur. 

6.1.1 Bónorð og trúlofanir 

Það var ekki algengt að fólk færi að búa saman fyrr en eftir staðfestingu á sambandi 

þeirra, hvort sem það var trúlofun eða gifting.161 Það var mjög mismunandi eftir 

fólki hversu lengi þau voru trúlofuð áður en þau gengu í hjónaband og einnig 

hvernig þau létu sína nánustu vita af trúlofun sinni. Oftast var þó gerður einhver 

dagamunur þegar pör settu upp hringa eða tilkynntu ættingjum um trúlofun sína. 

Vinsælt var að láta vita af tilvonandi giftingu á tyllidögum eins og sumardaginn 

fyrsta, sautjánda júní eða afmælisdegi annars hvors hjónaefna.162 Er það í samræmi 

við kenningar van Gennep um að breytingar í lífi fólks tengist oft ákveðnum 

dagsetningum eins og fram kemur í kafla 1.3. Einnig voru margir sem settu upp 

hringa á alþingishátíðinni árið 1930.163 Eftir á var oft smá kaffiboð með 

fjölskyldum hjónaefnanna. Það virðist sem trúlofun hafi í flestum tilfellum verið 

sameiginleg ákvörðun hjónaefnanna.164 Oftast voru það karlmennirnir sem keyptu 

trúlofunarhringana og létu grafa nafnið sitt í hring unnustu sinnar og hennar nafn 

eða fangamörk í eigin hring.165 Þó var það ekki regla. Af svörum að dæma þá settu 

báðir aðilar í sambandinu upp trúlofunarhring og þótti það sjálfsagt á þessum tíma 

og það athæfi að setja bara upp hringa við giftingu fannst einum svarenda 

nýmæli.166 Það þekktust dæmi um að trúlofunar- og giftingarhringir væru bornir á 

baugfingri vinstri handar og voru það oftast karlmenn sem unnu erfiðisvinnu og 

vildu hlífa hringnum.167 Þó var mun sterkari hefð að bera hringinn á baugfingri 

hægri handar og var hann úr gulli eða gullblöndu.168 

                                                
161 ÞÞ 10369. 
162 ÞÞ 10397. 
163 ÞÞ 10287. 
164 ÞÞ 10619. 
165 ÞÞ 10314. 
166 ÞÞ 10294. 
167 ÞÞ 10369; ÞÞ 10347. 
168 ÞÞ 10280; ÞÞ 10284; ÞÞ 10287; ÞÞ 10294; ÞÞ 10314; ÞÞ 10325; ÞÞ 10369; ÞÞ 10397; ÞÞ 10531; 
ÞÞ 10619; ÞÞ 10623; ÞÞ 10841. 

Árið 1921 voru gefin út ný hjúskaparlög þar sem meðal annars var gerð sú 

breyting að ekki þurfti lengur að lýsa með hjónum af predikunarstól þrjá sunnudaga 

í röð fyrir giftingu. Í staðinn ætti lýsing að fara fram á heimilum tilvonandi 

brúðhjóna.169 Þó voru einhverjir prestar sem létu sér nægja að hengja upp skriflega 

auglýsingu á kirkjuhurð en það þótti ekki mjög virðulegt. Einnig gátu hjónaefni 

keypt leyfisbréf konungs og kom það þá í stað lýsingar.170 Árið 1972 var skyldan 

um leyfisbréf fyrir hjúskap afnumin úr lögum.171  

6.1.2 Klæðnaður brúðhjóna 

Hverju brúðhjónin klæddust á brúðkaupsdeginum fór mikið eftir efnum og 

aðstæðum en þau klæddust ávallt því besta sem þau áttu.172 Oft var hægt að fá kjóla 

eða búninga leigða ef þeir voru ekki til á heimilinu.173 Af svörum að dæma var 

nokkuð algengt fram um 1920 að konur giftust í peysufötum eða öðrum íslenskum 

búningum, oft af mæðrum sínum eða ömmum.174 Einnig voru nokkrar sem voru 

klæddar skautbúningi.175 Hvítir síðir brúðarkjólar fóru að koma til sögu eftir 1920 

og voru þeir oft á tíðum kallaðir danskir sem þýddi í raun útlenskir. Þetta voru ekki 

mjög hagkvæmir kjólar vegna þess að konan var oftast ekki í honum nema á 

brúðkaupsdeginum sjálfum.176 Lengi vel þótti ekki viðeigandi að konur giftu sig í 

hvítu ef þær voru þungaðar eða ættu börn fyrir giftingu vegna þess að hvíti liturinn 

átti að vera tákn um hreinleika brúðarinnar. Þó kom það fyrir að konur létu þá hefð 

lönd leið og giftu sig í hvítum síðum kjólum og vakti það mismikla hrifningu hjá 

nokkrum svarendum.177 Einn heimildarmaður nefndi að auki að konur sem væru 

búnar að eignast börn ættu ekki að giftast með höfuðbúnað.178  

Í kringum kreppu- og stríðsárin jukust vinsældir heimasaumaðra kjóla eða 

kjóla sem gerðir voru hjá saumakonu og hægt var að notast við eftir brúðkaupið. 

Það var helst ef vígslan fór ekki fram í kirkju sem kjólarnir voru frjálslegri og í 

öðrum litum en fólk átti að venjast. Sem dæmi má nefna að ein brúður klæddist 

sérsaumuðum dökkrauðum pallíettukjól og önnur var í svörtum satínkjól með einu 
                                                
169 Ármann Snævarr, Sifjaréttur I,153–154. 
170 ÞÞ 10280. 
171 Ármann Snævarr, Sifjaréttur I, 155. 
172 ÞÞ 10623. 
173 ÞÞ 10314; ÞÞ 10334. 
174 ÞÞ10314; ÞÞ 10334; ÞÞ 10623. 
175 ÞÞ 10267; ÞÞ 10284; ÞÞ 10531. 
176 Árni Björnsson, Merkisdagar á mannsævinni, 259; ÞÞ 10294. 
177 ÞÞ 10347; ÞÞ 10531; ÞÞ 10619. 
178 ÞÞ 10619. 

rauðu og öðru hvítu blómi á brjóstinu sem hún keypti sérstaklega fyrir brúðkaupið 

sitt.179 Föt brúðgumans hafa hins vegar lítið breyst í gegnum tíðina og eru dökkleit 

jakkaföt úr mismunandi efnum allsráðandi.180 Algengast var við jafn hátíðleg 

tækifæri og brúðkaup að brúðhjónin væru í „dönskum skóm“ sem fengust í 

kaupfélögum. Það voru lághælaðir leðurskór og virðist sem kven- og karlskórnir 

hafi ekki verið ýkja ólíkir.181 Ef þau höfðu ekki efni á leðurskóm reyndu þau að 

vera eins vel skóuð og þau gátu. Ef brúðurin var með skartgripi á sér við vígsluna 

voru það oftast erfðagripir sem höfðu gengið í tvo eða fleiri ættliði. En það virðist 

sem litlar hefðir séu um með hverju brúðurin skreytir sig.182 

6.1.3 Hjónavígsla 

Borgaralegar hjónavígslur fóru að verða almennar hér á landi í kringum þriðja og 

fjórða áratug 20. aldar og voru þá 21,2 % vígslur borgaralegar.183 Fyrsta 

borgaralega giftingin sem einn heimildarmaður mundi eftir var árið 1914 og var það 

stimplað sem sérviska í brúðguma.184  

Algengast var að fólk gifti sig í heima- eða foreldrahúsum og kom þá 

presturinn þangað. Stundum fór vígslan meira að segja fram heima hjá prestinum 

sjálfum. Þá voru sungnir sálmar í stofunni og spilað undir og mikil kökuveisla á 

eftir. Kirkjubrúðkaupin með öllum þeim hefðum sem þeim fylgdu fannst mörgum 

vera of fínt fyrir sig og væri aðeins fyrir ríka og fína fólkið enda var dýrara að gifta 

sig í kirkju en heima. Einn heimildarmaður notaði orðið „hirðsiðir“ til að lýsa 

hefðum sem voru við lýði í kirkjum; brúðgumi og svaramaður hans hneigja sig fyrir 

gestum sem koma inn í kirkjuna og gestir hneigja sig á móti, karlmenn sitja hægra 

megin í kirkjunni og kvenfólk vinstra megin og brúðurin er leidd upp að altarinu.185 

Þó voru hjónavígslur og kirkjubrúðkaup jafn ólík og þau voru mörg. Í stórum 

kirkjuathöfnum var það oftast faðir brúðarinnar sem leiddi hana inn kirkjugólfið og 

var það þá kallaður brúðargangur.186 Hér sjáum við þá breytingu sem varð á 

brúðarganginum frá fyrri öldum. Þó kom það einnig fyrir að brúðhjónin gengu 

                                                
179 ÞÞ 10294; ÞÞ 10619. 
180 ÞÞ10284; ÞÞ 10334; ÞÞ 10397. 
181 ÞÞ 10334; ÞÞ 10397. 
182 ÞÞ 10314; ÞÞ 10347; ÞÞ 10397. 
183 Ármann Snævarr, Sifjaréttur I, 74. 
184 ÞÞ 10347. 
185 ÞÞ 10619. 
186 ÞÞ 10314. 

saman inn kirkjugólfið og var það þá helst þegar brúðhjón voru búin að vera lengi í 

sambúð.187 

6.1.4 Tími brúðkaupa 

Sá dagur sem oftast virðist valinn fyrir brúðkaupið var laugardagur og vísuðu þó 

nokkrir heimildarmenn í spakmælið „laugardagur til lukku“ til stuðnings við svari 

sínu. Í sömu svörum kom einnig fram að veðurfar á brúðkaupsdeginum sjálfum 

þótti hafa spádómsgildi og vísuðu heimildarmenn í máltækið „svo verður hagurinn 

sem dagurinn“.188 Ef það var rok og rigning áttu menn til að segja að hjónabandið 

yrði stormasamt í takt við veðrið. Það þótti mikilvægt að veður væri gott, hlýtt og 

kyrrt og í ofanálag átti helst að rigna örlítið vegna þess að það átti að tákna frjósemi 

og auð. 189  

6.1.5 Brúðkaupsveislur 

Brúðkaupsveislur voru fjölbreyttar á þessum tíma og fóru eftir efnahag. Það kom 

fyrir að rausnarlegir húsbændur héldu smá brúðkaupsveislu fyrir hjú sín sem höfðu 

unnið hjá þeim lengi og buðu þá brúðhjónum, heimilisfólki og nánustu ættingjum 

brúðhjónanna upp á kaffi og meðlæti.190 Einn heimildarmaður nefnir sýslumann á 

Húsavík að nafni Júlíus Havsteen sem hafði þann sið að þegar hann gaf saman hjón 

þá bauð hann öllum viðstöddum til veislu eftir vígsluna.191 

 Á fyrstu áratugum 20. aldar var sú hefð enn við lýði að foreldrar brúðarinnar 

héldu veisluna og greiddu fyrir hana svipað og tíðkaðist á miðöldum. Það var helst 

ef brúðhjónin voru byrjuð sjálf að búa að þau sáu um að halda veisluna.192 Í veislum 

var lítið áfengi haft um hönd og voru því lítt sambærilegar við veislur fyrri tíma 

þegar skálað var fyrir öllu og drukkið brennivínsstaup fyrir vígslu. Kaffiveislur með 

nánustu ættingjum voru algengari en stórar matarveislur. Flestir reyndu að gera sér 

einhvern dagamun í mat og drykk eftir bestu getu.193 Söngur og hljóðfæraleikur 

voru algengustu skemmtanir í brúðkaupsveislum fyrri hluta 20. aldar og þótti það 

léleg veisla ef ekki var sungið, helst margraddað.194 

                                                
187 ÞÞ 10347. 
188 ÞÞ 10397; ÞÞ 10619. 
189 ÞÞ 10267; ÞÞ 10397; ÞÞ 10432; ÞÞ 10531; ÞÞ 10619.  
190 ÞÞ 10280; ÞÞ 10356.  
191 ÞÞ 10325. 
192 ÞÞ 10280; ÞÞ 10314; ÞÞ 10619.  
193 ÞÞ 10280; ÞÞ 10287; ÞÞ 10314; ÞÞ 10325; ÞÞ 10334; ÞÞ 10619. 
194 ÞÞ 10334; ÞÞ 10347; ÞÞ 10619. 

6.1.6 Brúðar- og morgungjafir 

Í Íslendingasögunum sjáum við þess dæmi meðal annars í Laxdælu, Fljótsdælu og 

Njálu195 að faðir brúðarinnar eða brúðgumi gefi veislugestum gjafir þegar þeir 

halda heim á leið. Sú hefð að gestir gefi brúðhjónum brúðargjafir lét ekki á sér 

kræla fyrr en á seinni hluta 19. aldar og varð ekki almenn hér á landi fyrr en á 20. 

öldinni. Brúðargjafir á fyrri hluta 20. aldar virðast hafa verið breytilegar eftir því 

hvort brúðhjónin bjuggu í sveit eða kaupstað og efnahag þeirra nánustu. Til sveita 

var algengt að foreldrar gæfu börnum sínum kú eða annan búfénað í stofninn.196 

Gjafirnar miðuðust þó oftast við að vera nýtilegar í búið enda voru mörg hjón að 

hefja búskap þegar þau giftu sig. Í kaupstöðum fengu brúðhjónin sem dæmi 

borðbúnað, innanstokksmuni, peninga, rúmföt og jafnvel saumavél ef efni voru til. 

Það kom einnig fyrir að gestir slógu saman í eina stóra gjöf handa 

brúðhjónunum.197 Einn heimildarmaður bætti því við að þegar rafmagnstæki fóru 

að koma til sögunnar þá voru þau oft gefin í brúðargjöf, því „ … enginn getur 

byrjað búskap hrærivélarlaus.”. Heillaskeyti fóru að koma til sögunnar í kringum 

annan tug 20. aldar og nefnir einn heimildarmaður að þau brúðhjónin hafi fengið 

mikið magn af skeytum á brúðkaupsdaginn.198 Ekki var hefð fyrir því að brúðhjón 

gæfu hvort öðru brúðargjöf en morgungjafir brúðguma til brúðar voru enn þá 

algengar á fyrri hluta 20. aldar. Morgungjafirnar voru oftast armbandsúr, 

steinhringar og hálsmen. Einn heimildarmaður nefndi að til sveita hafi jafnvel 

þekkst að brúðgumi gæfi hest í morgungjöf, en það hefur örugglega ekki verið á 

allra færi.199 

 

6.2 Seinni hluti 20. aldar 
Í kringum og eftir seinni heimsstyrjöldina fór mun meira fjármagn að flæða um 

Ísland og efnahagur landsins og landsmanna fór batnandi. Erlend áhrif fóru einnig 

að láta kræla á sér og eru þessi áhrif nokkuð greinileg í svörum heimildarmanna við 

spurningaskrá þjóðháttasafns Þjóðminjasafnsins um brúðkaupssiði á seinni hluta 

20. aldar. Af frásögnum af brúðkaupum frá áttunda og níunda áratugnum sést 

ákveðið hefðaleysi og var ekki mikið lagt upp úr stórum brúðkaupum með miklu 
                                                
195 Brennu-Njáls saga, 137; 163; Fljótsdæla saga, 684; Laxdæla saga, 1541;1640.  
196 ÞÞ 10287; ÞÞ 10397; ÞÞ 10531; ÞÞ 10267. 
197 ÞÞ 10253; ÞÞ 10287; ÞÞ 10314; ÞÞ 10619.  
198 ÞÞ 10619. 
199 ÞÞ 10267; ÞÞ 10287; ÞÞ 10294; ÞÞ 10347; ÞÞ 10619. 

tilstandi. Þetta breyttist þó ört og í kringum 1990 fer að glitta í tímabil glæstra 

brúðkaupa sem virðast engan enda ætla að taka.  

6.2.1 Bónorð og trúlofanir 

Sú breyting sem sést á trúlofun frá fyrri til seinni hluta 20. aldar er meðal annars sú 

að pör voru þá byrjuð að búa saman og áttu jafnvel börn áður en þau staðfestu 

samvistir. Samfélagið var greinilega búið að þróast í þá átt að ekki þótti lengur neitt 

athugavert við það. Þó voru pör sem fundu fyrir pressu frá samfélaginu og jafnvel 

þeim sjálfum að gifta sig þegar þau voru búin að búa saman í nokkur ár og áttu 

saman börn eða áttu von á sínu fyrsta barni.200 Sami hvati var ekki til staðar á seinni 

hluta 20. aldar eins og þess fyrri og hjónabandið breytti litlu um lífsformið. Annar 

hvati fyrir trúlofun og giftingu á sjöunda og áttunda áratugnum voru skattalög sem 

þá voru í gildi. Þá var skattaafsláttur af tekjum eiginkonu 50%, samkvæmt einum 

heimildarmanni, og voru nokkur pör sem sáu mikið hagræði í því að notfæra sér 

afsláttinn og ákváðu því að gifta sig.201 Ein hjón lentu þó í því að þessi 

skattaafsláttur, sem var aðalástæðan fyrir brúðkaupinu, var lagður af árið eftir að 

þau giftu sig. Það kom þó ekki að sök og héldu þau upp á silfurbrúðkaup árið 2002 

þegar spurningaskránni var svarað.202 Á þessum tíma fóru bónorð einnig að vera 

vinsæl en þessi ákvörðun hélt áfram að vera sameiginleg í mörgum tilfellum. Önnur 

skemmtileg breyting er að í einhverjum tilfellum voru það konurnar sem stungu 

fyrst upp á þessu eða báðu karlanna.203 Sumir karlmenn „fóru á skeljarnar” þegar 

þeir báðu um hönd sinna heittelskuðu.204 Hátíðisdagar eins og gamlárskvöld, 17. 

júní og páskar voru nokkuð vinsælir fyrir trúlofun og einnig bónorð úti í 

náttúrunni.205 

Ekki virtist vera mikið um trúlofunarveislur eða umstang í kringum það að 

tilkynna vinum og ættingjum um fyrirhugað brúðkaup. Tvenn hjón opinberuðu 

trúlofun sína sumarið 1974 með því að kaupa trúlofunarhringa úr gulli og sögðu 

báðir heimildarmenn það hafa verið til siðs og skipt máli fyrir fjölskyldur og 

samfélagið að opinbera fyrirhugað brúðkaup með þeim hætti.206 

                                                
200 ÞÞ 14388; ÞÞ 14399; ÞÞ 14409; ÞÞ 14412; ÞÞ 14415. 
201 ÞÞ 14385; ÞÞ 14390; ÞÞ 14418. 
202 ÞÞ 14385. 
203 ÞÞ 14388; ÞÞ 14413; ÞÞ 14416; ÞÞ 14417. 
204 ÞÞ 14397; ÞÞ 14449. 
205 ÞÞ 14388; ÞÞ 14391; ÞÞ 14394; ÞÞ 14397; ÞÞ 14405; ÞÞ 14419. 
206 ÞÞ 14415; ÞÞ 14418.  

Af nokkrum svörum heimildarmann að dæma virðist nokkuð á reiki hvaða 

merkingu fólk leggur í hugtakið trúlofun. Íslensk orðabók skilgreinir trúlofun sem 

„gagnkvæmt loforð um hjúskap“ og bónorð sem „það að biðja sér konu“207 og 

samkvæmt þessum skilgreiningum er nokkur munur þar á. Sumum pörum virðist 

hafa fundist þau vera trúlofuð þegar þau bjuggu saman eða áttu saman barn, en 

gifting ekki verið á dagskrá fyrr en bónorð var borið upp þrátt fyrir að þessi pör 

bæru trúlofunarhringa.208 Öðrum fannst engin formleg trúlofun hafi átt sér stað þrátt 

fyrir bónorð eða ákvörðun um að giftast.209 Þetta er ekki tímatengt vegna þess að 

þessar hugmyndir sjást hjá pörum sem trúlofuðu sig frá sjötta áratugnum fram til 

þess tíunda.  

6.2.2 Gæsa- og steggjaveislur 

Sú hefð fór að ryðja sér til rúms á seinni hluta 20. aldar að halda gæsa- og 

steggjaveislur fyrir brúðkaup. Þá nota vinir brúðhjónanna tækifærið og kveðja með 

þeim líf einhleypingsins og senda þau yfir í hóp giftra samanber kenning van 

Gennep sem fjallað er um í kafla 1.3. Þeir heimildarmenn sem giftu sig á sjöunda, 

áttunda og níunda áratugnum sögðu allir að þessi hefð hefði ekki verið í tísku þá og 

voru flestir nokkuð fegnir því og nefndu að þetta væri frekar bjánalegt athæfi.210 

Það fer ekki að bera á þess konar partíhöldum í svörum þjóðháttasafns fyrr en eftir 

1990 en þá segir heimildarmaður að þau hjónin hafi sloppið við það.211  

Gæsa- og steggjaveislur voru margar mjög svipað uppsettar. Brúður sótt 

óvænt í „limósínu“ og henni ekið um bæinn, drukkið kampavín og borðaður 

einhver matur. Eftir það var stundum farið með ”gæsina” í nudd eða í heitan pott og 

út að borða.212 Í einhverjum gæsa- og steggjaveislum er aðallega gert út á að láta 

tilvonandi brúðhjón gera sig að fífli á almannafæri.213 Sumir heimildarmenn vildu 

ekkert með þennan „ameríska sið“ hafa.214 Það voru þó margar ”gæsir” sem nutu 

dagsins og fannst hann vera mjög vel heppnaður, en það voru líka þær sem fengu að 

fara í dekur og út að borða. Algengt var að gefa ”gæsinni” gjafir í lok kvölds og þá 

                                                
207 Árni Böðvarsson, Íslensk orðabók. 
208 ÞÞ 14394; ÞÞ 14397. 
209 ÞÞ 14393; ÞÞ 14405; ÞÞ 14407; ÞÞ 14416.  
210 ÞÞ 14384; ÞÞ 14390; ÞÞ 14408; ÞÞ 14409; ÞÞ 14412; ÞÞ 14415; ÞÞ 14416; ÞÞ 14417; ÞÞ 14418; 
ÞÞ 14450. 
211 ÞÞ 14405. 
212 ÞÞ 14388; ÞÞ 14402; ÞÞ 14413.  
213 ÞÞ 14391; ÞÞ 14404. 
214 ÞÞ 14387; ÞÞ 14393; ÞÞ 14411. 

voru kynæsandi undirföt og blá sokkabönd vinsælustu gjafirnar.215 Gæti það tengst 

þeirri hefð sem fór að koma fram í kringum níunda áratuginn að brúðurin beri 

meðal annars eitthvað blátt á brúðkaupsdeginum sjálfum.  

6.2.3 Klæðnaður brúðhjóna   

Á sjöunda og áttunda áratugnum var mun vinsælla að brúðhjónin klæddust 

sparifötum sem þau áttu inn í skáp en að keypt væru ný föt sérstaklega fyrir þetta 

tilefni.216 Hvítir kjólar voru þá sjaldséðari en á áratugunum sem komu á eftir.217 

Kjólar voru gjarnan í lit og hafði það engin áhrif á litaval hvort brúðkaupið fór fram 

í kirkju eða borgaralega. Einnig skipti það engu máli hvort brúður ætti börn fyrir 

giftingu eða bar barn undir belti þegar vígslan fór fram. Ef hún vildi gifta sig í 

hvítu, þá gerði hún það og er þetta gott dæmi um hugarfarsbreytingar frá fyrri hluta 

aldarinnar.218 Hún hefur ef til vill viljað aðgreina sig frá öðrum konum og notaði til 

þess hefðina að brúður sé klædd í hvítan kjól eins og fram kemur í kafla 1.7. Tveir 

heimildarmenn sem giftu sig á sjöunda og áttunda áratugnum nefndu að þeir höfðu í 

huga frasann „something old, something new, something borrowed, something 

blue“ þegar þeir giftu sig.219 Það var svo ekki aftur fyrr en 1990 sem sagt var frá 

brúðkaupi þar sem brúðurin var með tengsl við Bandaríkin og þess vegna hafi hún 

passað að fara eftir þessari amerísku reglu.220  

Þegar nálgast tók aldamótin fóru brúðarkjólarnir að vera stærri í sniðum og 

algengara varð að þeir væru hvítir á litinn, sérsaumaðir, leigðir eða keyptir 

sérstaklega fyrir þetta tilefni og við þá fóru brúðir að bera slör.221 Skóbúnaður 

brúðhjóna fór eftir tísku hvers tíma fyrir sig.222 Ekki var mikið minnst á hvaða skart 

brúðir báru á brúðkaupsdaginn en allavega ein var með perlueyrnalokka sem amma 

hennar átti.223 Hvort aðrir heimildarmenn hafi sleppt því að vera með skart eða bara 

ekki minnst á það er erfitt að segja. 

Föt brúðgumans breyttust ekki mikið og var hann oftast klæddur í dökk 

jakkaföt eða smóking og með slaufu sem hann annað hvort leigði, keypti eða lét 

                                                
215 ÞÞ 14394; ÞÞ 14397; ÞÞ 14399; ÞÞ 14402; ÞÞ 14413. 
216 ÞÞ 14385; ÞÞ 14398; ÞÞ 14409; ÞÞ 14416. 
217 ÞÞ 14384. 
218 ÞÞ 14384; ÞÞ 14385; ÞÞ 14388; ÞÞ 14404; ÞÞ 14415; ÞÞ 14416; ÞÞ 14450. 
219 ÞÞ 14384; ÞÞ14385; ÞÞ 14450. 
220 ÞÞ 14405. 
221 ÞÞ 14387; ÞÞ 14397; ÞÞ 14399; ÞÞ 14402; ÞÞ 14404; ÞÞ 14419.  
222 ÞÞ 14385; ÞÞ 14399; ÞÞ 14402. 
223 ÞÞ 14399. 

sauma á sig.224 Þó var minnst á einn brúðguma sem gifti sig árið 2001 í íslenska 

hátíðarbúningnum sem var sérstaklega keyptur fyrir brúðkaupið.225 Það sem 

breyttist helst var að í lok níunda áratugarins fór að bera á að menn væru með 

mittislinda í hinum ýmsu litum og jafnvel með pípuhatt.226  

Þegar brúðir voru með brúðarvönd var algengast að blómin sem notuð voru í 

hann pössuðu að einhverju leyti við kjólinn hennar eða voru sömu blóm og notuð 

voru í að skreyta salinn þar sem veislan fór fram.227 Mistök geta samt alltaf átt sér 

stað á bestu bæjum og lenti brúður sem gifti sig í faldbúningi í að gerður var 

brúðarvöndur fyrir hana sem passaði við hvítan brúðarkjól. Seinna sá hún það 

mikið eftir því að hafa notað hann að hún ráðleggur þeim sem gifta sig í faldbúningi 

að vera frekar með sálmabók en vönd. Hún var samt eini heimildarmaðurinn sem 

nefndi það að hún hefði þurrkað vöndinn eftir veisluna og geymir hann enn þá í 

skókassa og mun hún ekki farga honum á meðan hún lifir.228 

6.2.4 Hjónavígsla 

Í kringum sjöunda og áttunda áratuginn kom nokkurt bakslag í þær hefðir sem 

höfðu komið hingað til lands um miðbik 20. aldar með meiri fjármunum og 

erlendur áhrifum. Ákveðið hefðaleysi í brúðkaupum og veislum var ríkjandi og var 

formleiki ákveðið bannorð.229 Kirkjubrúðkaup voru ekki orðin vinsæl og fóru 

heimildarmenn frekar til borgardómara eða fógeta til að láta pússa sig saman og 

lítið tilstand var í kringum atburðinn.230  

Sú breyting varð á staðsetningu kristinna brúðkaupa að þau færðu sig úr 

heima- og prestshúsum yfir í kirkjur eða undir bert loft á seinni hluta 20. aldar. 

Ástæðurnar sem heimildarmenn gáfu fyrir því að kirkjubrúðkaup var haldið voru 

oftast vegna trúar eða hefðar.231 Ein brúður fékk meira að segja tilvonandi 

eiginmann sinn til að láta skíra sig svo þau gætu gift sig í kirkju.232 Sú kirkja sem 

varð fyrir valinu hafði í mörgum tilfellum einhverja sérstaka merkingu fyrir 

                                                
224 ÞÞ 14385; ÞÞ 14390; ÞÞ 14402. 
225 ÞÞ 14297. 
226 ÞÞ 14388; ÞÞ 14404; ÞÞ 14405. 
227 ÞÞ 14399; ÞÞ 14402; ÞÞ 14408. 
228 ÞÞ 14390. 
229 ÞÞ 14450. 
230 ÞÞ 14408; ÞÞ 14409. 
231 ÞÞ 14407; ÞÞ 14449. 
232 ÞÞ 14412. 

brúðhjónin, þetta var kirkjan sem þau voru skírð eða fermd í eða kirkjan sem 

foreldrar þeirra giftu sig í.233  

Þau kirkjubrúðkaup sem fóru fram nálægt aldamótum voru öll með svipuðu 

sniði samkvæmt frásögnum heimildarmanna. Hvergi í svörum er minnst á 

brúðargang og er hann fallinn í gleymsku á þessum tíma að því er virðist. Í 

kirkjunni sitja konurnar vinstra megin en karlmenn hægra megin.234 Það kom þó 

fyrir að sætaskipan var frjáls en frásagnir af því voru  í miklum minnihluta.235 Jafn 

algengt var að brúður væri leidd inn kirkjugólfið af föður sínum sem gaf hana 

brúðgumanum og að brúðhjónin gengu saman að altarinu. Ástæður sem 

heimildarmenn gáfu fyrir því að faðirinn leiddi brúðina voru meðal annars þær að 

hann vildi það, svona ættu brúðkaup að vera og mikilvægt að halda í hefðir.236 Þau 

brúðhjón sem ákváðu að ganga saman að altarinu gáfu þær ástæður að þau væru 

búin að vera saman lengi fyrir giftingu og vildu þess vegna ganga saman. Einnig að 

það sé vilji brúðar að gifta sig og þess vegna á enginn að gefa hana.237  

Hlutverk brúðarmeyja og brúðarsveina breyttust töluvert frá fyrri tímum og 

hringaberi fór ekki að koma inn í íslenskar brúðkaupshefðir fyrr en um aldamótin 

2000. Þetta voru oftast börn brúðhjónanna eða annarra skyldmenna sem gegndu 

þessu hlutverki.238 Hringaberi var ávallt strákur og eins og nafnið gefur til kynna þá 

var það hans hlutverk að passa hringana þangað til komið var að því að setja þá upp 

við vígsluna.239 Þetta var stórt hlutverk fyrir litla menn. Ef ekki voru hringaberar 

var presturinn oftast með hringana og lét brúðhjónin fá þá þegar tími var kominn. 

Einn heimildarmaður gat um brúðkaup þar sem prestur gaf brúðhjónin saman 

undir berum himni. Presturinn var sambýlismaður vinkonu brúðhjónanna og þess 

vegna gaf hann þau saman en athöfnin minnti frekar á heiðna athöfn vegna 

náttúrunnar sem var í kringum þau að hans sögn. Brúðhjónin voru ekki sérstaklega 

kirkjurækin og þarna fengu þau það besta frá báðum heimum, vinur sem gaf þau 

saman í faðmi náttúrunnar.240  

Þær minningar sem heimildarmenn eiga um vígsluna eru oftast mjög góðar og 

brúðhjónin ánægð með allt sem fór fram og þó þau gætu vildu þau ekki breyta 
                                                
233 ÞÞ 14399. 
234 ÞÞ 14393; ÞÞ 14396; ÞÞ 14397; ÞÞ 14402; ÞÞ 14404; ÞÞ 14407; ÞÞ 14419.  
235 ÞÞ 14387; ÞÞ 14388; ÞÞ 14413.  

238 ÞÞ 14391; ÞÞ 14394; ÞÞ 14397; ÞÞ 14405; ÞÞ 14449. 
239 ÞÞ 14388. 

neinu. Nema einn heimildarmaður sem sagði frá því að hún var mun meira máluð 

en venjulega, öðruvísi klædd og ekki með gleraugun sín og fannst hún vera að leika 

í leikriti.241 Hún hafði farið of mikið í hlutverk brúðar svo að hún hætti að vera lík 

sjálfri sér og fannst það óþægilegt.   

Þegar brúðhjón ákveða tíma fyrir brúðkaupið vilja sumir hafa það um sumarið 

vegna þess þá eru blómin í fullum skrúða.242 Haustbrúðkaup voru einnig nokkuð 

vinsæl og sést þar smá afturhvarf til bændabrúðkaupanna.243 Val á dagsetningu 

stjórnaðist af því hvort auðvelt væri að muna hana, af hentisemi, eða hún hafði fyrir 

fram sérstaka merkingu fyrir brúðhjónin.244  

6.2.5 Brúðkaupsveislur 

Í brúðkaupsveislum á áttunda áratugnum var sama hefðaleysi í veislum og var í 

athöfnum. Áfengisneysla var aftur farin að vera hluti af veisluhöldum á þessum 

tíma.245 Kaffiboð með kransakökum voru áberandi og einnig veislur þar sem boðið 

var upp á pottrétt, salat og smárétti. Í þeim bar ekki mikið á skemmtiatriðum, 

ræðuhöldum né öðru glensi. Misjafnt var hvort veislan var haldin í heimahúsi eða í 

sal og fór það eftir fjölda gesta.246 Sum brúðhjón héldu bara partý fyrir vini og 

kunningja.247 Einnig kom fyrir að brúðhjón fóru út að borða að lokinni athöfn, 

annað hvort ein eða með vígsluvottum og nánustu ættingjum.248   

Um miðjan níunda áratuginn fer að bera á glæsiveislum sem voru í takt við 

kirkjuathafnirnar þar sem allt var eftir hefðarinnar reglum. Háborð þar sem 

brúðhjónin ásamt nánustu ættingjum sátu fóru aftur að sjást og vinsælt var að skála 

fyrir brúðhjónum í kampavíni.249 Veislurnar voru oftast haldnar í skreyttum sölum 

þar sem gestir sátu til borðs. Á borðum voru veglegar veitingar. Fínar standandi 

veislur tíðkuðust einnig þar sem boðið var upp á snittur og aðra smárétti sem ekki 

krafðist borðbúnaðar, ekki ólíkt og tíðkaðist í brauðveislum áður (sbr. kafli 5.4.), 

síðan boðið upp á brúðartertu í eftirrétt.250 Þegar svona stórar veislur voru haldnar 

var að sjálfsögðu nauðsynlegt að hafa veislustjóra.251 Þarna sjáum við endurkomu 

siðamannsins í örlítið breyttri mynd. Ræðuhöld, tónlistarflutningur og 

skemmtiatriði voru hluti af brúðkaupsveislum á þessum tíma og einnig dans.252 

Líklegt er að áfengið og tíðarandinn hafa hjálpað til við að losa um 

skemmtanahömlur Íslendinga en heimildarmenn voru sammála um að þeir hafi 

aldrei skemmt sér jafn vel á lífsleiðinni. 

Það voru þó ekki allar brúðkaupsveislur formfastar, skipulagðar og haldnar 

innan veggja. Heimild segir frá pari sem vildi halda afslappaða, þjóðlega og 

skemmtilega brúðkaupsveislu sem gestir myndu tala um mörg ár á eftir. Hún var 

utandyra og boðið upp á hangikjöt og kransaköku, sungið og dansað, spilað á 

hljóðfæri og haldnar ræður. En allt óskipulagt og frjálslegt. Brúðhjónin fóru síðust 

úr veislunni og óku burt á Sítróenbragga sem var í eigu brúðgumans.253 Algengt var 

að brúðhjón færu úr veislunni áður en hún kláraðist á meðan gestir þeirra héldu 

áfram að skemmta sér fram á nótt. Þetta átti þó aðallega við ef um kvöldveislu var 

að ræða og brúðhjónin ef til vill viljað hefja brúðkaupsnóttina áður en þau láku 

niður úr þreytu.254  

Af svörum að dæma reyndu brúðhjón að hafa skreytingar í veislusal og á 

vígslustað einfaldar og smekklegar. Oftast var notast við blóm og kertaljós og voru 

það ættingjar og vinir sem hjálpuðu við að skreyta veislustaðina.255 Brúðarbíllinn, 

en svo er bíllinn kallaður sem brúðhjónin nota til að komast frá vígslustað til veislu 

og seinna heim, var einnig oft skreyttur með fallegu skrauti.256 Sú hefð að hengja 

aftan í hann dósir hefur samt ekki rutt sér rúms hér á landi. Það að kasta 

hrísgrjónum sem frjósemistákni yfir brúðhjón hefur nokkuð rutt sér til rúms hér á 

landi.257 

6.2.6 Brúðar- og morgungjafir 

Gjafaborð var í öllum veislum þar sem innpakkaðar gjafir til brúðhjónanna voru til 

sýnis. Gjafirnar voru oftast opnaðar daginn eftir veisluna á heimili brúðhjóna að 

viðstöddum vinum og ættingjum og var þetta eins og annar í brúðkaupi. Verðmæti 

gjafanna hafði einnig aukist til muna með bættum fjárhag landsmanna.258 Ástæðan 

fyrir því að gjafirnar eru oftast ekki opnaðar í veislunni sjálfi er örugglega sú að það 

myndi taka allt of langan tíma. Sum brúðhjón hafa opið hús næsta dag þar sem 

gestir geta komið og skoðað gjafirnar og þá fá brúðhjón einnig tækifæri til að þakka 

fyrir sig.259 Það bar aðeins á morgungjöfum í svörum heimildarmanna en þó voru 

færri sem nefndu það en í spurningalistanum frá árinu 1992. Þær morgungjafir sem 

brúðgumar gáfu voru perluhringur, hálsfesti eða gullhringur. Sú nýbreytni var þó að 

brúðgumi fékk einnig morgungjöf og var það lopapeysa sem konan hafði eytt öllu 

sumrinu í að prjóna handa honum.260 

6.2.7 Brúðkaupsnóttin 

Brúðkaupsnóttinni eyddu mörg hjón á hótelherbergi og þar beið þeirra oft 

kampavínsflaska og fallega skreytt herbergi en mörg hótel bjóða upp á sérstakar 

brúðarsvítur.261 Ef til vill er svona vinsælt að eyða nóttinni á skreyttu hótelherbergi 

þar sem boðið er upp á kampavín vegna þess að brúðkaupsnóttin hefur misst fyrra 

hlutverk í gegnum aldirnar. Þetta er ekki lengur fyrsta skiptið sem brúðhjónin eyða 

nótt saman og þá er eitthvað annað gert til að gera nóttina frábrugðna öðrum. Þegar 

hjón eyddu brúðkaupsnóttinni á hótelherbergi þá kom það fyrir að brúðurin var 

borin yfir þröskuldinn eða beðið með það þangað til komið var heim.262 Minnihluti 

heimildamanna sagðist hafa gert þetta og ein ástæðan sem var gefin fyrir því var sú 

að brúðgumi væri ekki hrifinn af kjánalegum hefðum sem væru ekki í takt við 

jafnrétti karls og konu.263  

6.2.8 Heillaráð 

Nokkrir heimildarmenn bættu við í lok svara sinna að það skipti engu máli hvort 

haldin sé vegleg veisla eða ekki, en tóku það samt fram að dagurinn sjálfur hafi 

gengið mjög vel og þess vegna hafi hjónabandið fengið góða byrjun.264 Þegar tveir 

einstaklingar ákveða að gifta sig þá er það kærleikurinn sem skiptir máli.265 Stærð 

veislunnar eða umfang hefur ekkert að segja um hjónabandið sjálft, heldur eru það 

                                                
258 ÞÞ 14390; ÞÞ 14397; ÞÞ 14402; ÞÞ 14405; ÞÞ 14413; ÞÞ 14449. 
259 ÞÞ 14411. 
260 ÞÞ 14390; ÞÞ 14399; ÞÞ 14419; ÞÞ 14450. 
261 ÞÞ 14391; ÞÞ 14393; ÞÞ 14395; ÞÞ 14396; ÞÞ 14405; ÞÞ 14411; ÞÞ 14412; ÞÞ 14413. 
262 ÞÞ 14396; ÞÞ 14399; ÞÞ 14405; ÞÞ 14407; ÞÞ 14419. 
263 ÞÞ 14412. 
264 ÞÞ 14402. 
265 ÞÞ 14451. 



  

59 

persónurnar og þeirra samstaða sem hjóna sem ræður því hvort hjónabandið muni 

endast.266 

 

7 Samtíminn 

Í þessum kafla verða viðtölin sem tekin voru fyrir þessa rannsókn notuð til að lýsa 

upplifunum og hvað þau höfðu í huga við skipulagningu á þessari stóru hátíð í 

þeirra lífi. Kynning á viðmælendum er að finna í inngangi rannsóknarinnar. 

7.1 Bónorð og trúlofanir 
Bónorð virðast enn þá vera vinsæl þegar kemur fram á 21. öldina og voru þrír af 

fjórum viðmælendum sem trúlofuðu sig eftir formlegt bónorð267 en hjá einum var 

þetta sameiginleg ákvörðun þeirra.268 Anna Sigríður var barnshafandi þegar hennar 

var beðið og grunar hana að það hafi verið hvati fyrir manninn að bera upp 

bónorðið. Svanhvít og Anna Sigga áttu börn þegar mennirnir báðu um hönd 

þeirra.269 

Tíminn sem leið frá trúlofun til giftingar var svipað langur hjá viðmælendum 

mínum og aldrei liðu meira en tvö ár frá trúlofun til giftingar. Þrír af fjórum 

viðmælendum voru sammála um að þau vildu ekki láta líða langan tíma milli 

trúlofunar og giftingar, sennilega leist þeim ekki á að dvelja mikið lengur í 

jaðartíma (sbr. kafli 1.4.). Svanhvít hafði enga skoðun á því, þó hún hafi endað á 

því að gifta sig eftir ár.270 Sindri nefndi þrjú ár, Anna Sigríður tvö ár og Anna Sigga 

eitt ár. Þau höfðu öll þá skoðun að þegar par trúlofar sig þá eigi gifting að vera á 

dagskrá því annars sé ekki mikill tilgangur í trúlofun.271 Önnu Siggu og hennar 

manns finnst það: 

smá búið að skemma trúlofun… ef við ætlum að trúlofa okkur .. 
trúlofun þýðir hjónaband og við vissum það og vildum halda við það… 
mér finnst allir vera trúlofaðir en það er enginn að gifta sig… við 
vildum halda í þetta ef maður trúlofar sig þá giftir maður sig innan 
árs… ef ég er að fara að segja ég er trúlofuð þá myndi fólk já þú átt 
semsagt kærasta… þegar fólk spurði já hvenær er brúðkaupið þá var 
það svolítið hissa þegar við sögðum í ágúst.272 

Gifting innan árs frá trúlofun er eitthvað sem hún hafði heyrt frá foreldrum sínum 

en segir mögulegt að þetta sé vegna Amerískra áhrifa úr bíómyndum.273  

Svanhvít var eini viðmælandinn sem neitaði bónorði nokkrum sinnum til að 

byrja með. Ástæðan var sú að henni fannst „ … að hjónabandið væri bara dautt.“. 

Fólkið í hennar nánasta umhverfi hafði ekki getað látið sín hjónabönd ganga upp og 

þar með missti hún trú á því. Ef hún gifti sig ekki væri heldur engin hætta á að hún 

myndi skilja. Önnur ástæða sem Svanhvít gaf var sú að hún er ekki kristin og hafði 

það áhrif á hennar hugmyndir varðandi hjónaband.274 Hér tengir hún hjónaband við 

Kristindóm þótt að í raun sé hjónaband svo miklu meira en kristið fyrirbæri. Ég 

held að þessi tengin við kristni komi til af því að brúðkaup eru oftast haldin í 

kirkjum og prestur sér um vígsluna. Þeir sem eru ekki kristnir vilja síður taka þátt í 

þessari kristnu athöfn. En eins og kom fram í kafla 3.3 þá var brúðkaup veraldleg 

vígsla í upphafi. 

 

7.2 Gæsa- og steggjaveislur 
Samkvæmt frásögnum viðmælanda þá tóku gæsa- og steggjaveislur ekki miklum 

breytingum frá seinni hluta 20. aldar (sbr. kafli 6.22) og fram á þá 21. Allir 

viðmælendur fengu einhverskonar veislu þar sem haldið var upp á að þau væru að 

kveðja hóp einhleypra og fara yfir í hóp giftra eins og kenning van Gennep um 

aðskilnað segir til um og fjallað er um í kafla 1.3. Misjafnt var eftir viðmælendum 

hvað var gert og voru meðal annars búningar, áfengi, Árbæjarsafnið, bústaðarferð 

og vatnasport notuð í lýsingum viðmælenda á þessum degi. Anna Sigga og 

Svanhvít voru báðar sammála því að gæsaveislur þar sem „gæsin“ á að gera lítið úr 

sjálfri sér sé ekki skemmtun sem þær myndu vilja taka þátt í. Það sé ekki gaman 

fyrir „gæsina“ né „stegginn“ heldur, aðeins fyrir fulla vini þeirra.275 Sindri var eini 

viðmælandinn sem fékk tvær steggjaveislur en hann átti heima í Svíþjóð stuttu fyrir 

giftingu og vinir hans þar tóku sig saman og skemmtu sér með honum heilan dag, 

bæði strákar og stelpur. Þegar hann kom heim hélt vinahópur hans hérna heima 

steggjun fyrir hann þar sem bara voru strákar og gistu þeir í sumarbústað.276 

7.3 Klæðnaður brúðhjóna 
Allir kvenkyns viðmælendur mínir klæddust hvítum brúðarkjóll á 

brúðkaupsdeginum sínum. Anna Sigga tók þó fram að hennar kjóll hafi verið „off 

white“, Anna Sigríður sagði að sinn kjóll hafi ekki verið þessi „týpíski 

brúðkaupskjóll“ og Svanhvít var í grænu tjulli undir seinni kjólnum sínum. Það 

virðist sem þær hafi reynt að setja sinn eigin stíl á kjólana sem þær klæddust á 

brúðkaupsdeginum.277  

Þær keyptu allar kjólana og var Svanhvít sú eina sem lét sérsauma á sig 

kjól.278 Anna Sigríður var í gólfsíðum kjól og notaði við hann slör í kirkjunni sem 

var ekki fyrir andlitinu á henni vegna þess að henni fannst það vera „of mikil 

klisja“.279 Anna Sigga var hins vegar með spöng með áföstu stuttu slöri sem fór 

aðeins fyrir andlit hennar og Svanhvít var með blómakrans í hárinu.280 

Þegar ég spurði Önnu Sigríði hvers vegna hún vildi hafa brúðarkjólinn sinn 

hvítan þá gaf hún þá ástæðu að hún væri „mjög trúuð“281 og þarna tengir hún hvíta 

litinn við Kristni. Hvað væri talið hefðbundið skipti hana einnig máli við val á 

klæðnaði og sagði hún að:  

Þegar maður ímyndar sér svona hefðbundið brúðkaup þá er brúðurin í 
hvítum kjól og maðurinn í svörtum jakkafötum ... ég vildi vera í hvítum 
kjól, mér fannst það vera stórt atriði af því að mér finnst hvítur mjög 
fallegur litur og fara mér vel.282 

 

Á brúðkaupsdeginum sjálfum spurðu hana nokkrir gestir hvers vegna hún væri í 

hvítum kjól. Samkvæmt þeim er litaval brúða nú til dags mun frjálslegra en það var 

hér áður fyrr. Að mati Önnu Sigríðar var skóbúnaðurinn ekki mikið atriði vegna 

þess að brúðarkjóllinn var það síður að skórnir sem hún var í sáust ekki. En þrátt 

fyrir það keypti hún nýja kremlitaða skó sem hún klæddist í fyrsta skiptið á sjálfum 

brúðkaupsdeginum og hafði ekki notað þá síðan.283 Hugsanlega hefur hún ekki 

notað þá aftur vegna þess að tilefni hefur ekki gefist, en líklegra er að þrátt fyrir að 

þeir hafi á þeim tíma ekki verið stórt mál þá eru þeir samt hluti af táknmyndinni um 

                                                
277 VGHB 1; VGHB 2; VGHB 4. 
278 VGHB 1. 
279 VGHB 4. 
280 VGHB 1; VGHB 2. 
281 VGHB 4. 
282 VGHB 4. 
283 VGHB 4. 



  

62 

þennan sérstaka dag og við það að klæðast þeim hversdags þá missa þeir eitthvað af 

gildi sínu. 

Eins og komið hefur fram þá gifti Svanhvít sig tvisvar sinnum og notaði hún 

ekki sama kjólinn við báðar vígslurnar. Kjóllinn sem sem hún var í hjá sýslumanni 

keypti hún í Kolaportinu. Hún vildi hafa hann brúðkaupslegan „bara upp á 

stemmninguna“ og öðruvísi en þá kjólar sem hún klæðist í partíum. Hún fann 

hvítan þröngan silki „sixtís“ blúndukjól á tvö þúsund krónur og var hún mjög 

ánægð með hann. Hún passaði samt að það kæmi fram að þetta var ekki „ … 

rjómatertukjóll“. Kjóllinn fékk þó seinna það hlutverk að vera grímubúningur í 

matarboðum þegar hjónin bjuggu á Stokkseyri og þá skemmtu þau sér við að klæða 

sig upp á. Hún keypti einnig notaða skó til að vera í við kjólinn, þeir voru hvítir og 

frá svipuðu tímabili og kjóllinn. Þetta voru ekki „rosalegir“ hælaskór enda gengur 

hún aldrei á hælum og ætlaði ekki að byrja á því þarna.284 Hér sjáum við dæmi um 

að það skiptir ekki máli hvar vígslan á sér stað né hverjir eru viðstaddir, fötin sem 

brúðhjón klæðast á giftingardaginn skiptir þau máli.  

Brúðarkjóllinn sem Svanhvít var í við seinna brúðkaupið var sérsaumaður á 

hana af vinkonu hennar. Hann var hvítur eins og fyrri kjóllinn nema hann var með 

grænu tjulli undir, var rétt fyrir ofan hné að ofan og síður að aftan. Hún ákvað sjálf 

sniðið á honum og var hann bundinn fyrir ofan háls „svona Marilyn Monroe 

kjóll“Hún var í sömu skóm og í fyrra brúðkaupinu og þegar spurt var hvort hún hafi 

notað þá á milli brúðkaupa var hún ekki viss en „það kæmi mér ekkert á óvart ef ég 

hef einhvern tímann þú veist brugðið mér á barinn í þessum skóm 

brúðarskónum.“.285  

Önnu Siggu langaði í sérsaumaðan kjól vegna þess að hana langaði ekki í 

„síðan pífu marens kjól.“. Þegar hún var í Ráðhúsinu á hönnunarráðstefnu rakst hún 

á konu sem breytir kjólum og gerir þá hvíta. Hún prófaði svartan kjól sem henni 

leist vel á hjá konunni og var hann síðan litaður hvítur og breytt. Var það 

brúðarkjóllinn hennar. Upprunalega ætlaði hún að kaupa kremaðan kjól sem hún 

gæti notað aftur eftir brúðkaupið vegna þess að henni fannst fáránlegt að kaupa kjól 

til að nota einu sinni. Það var ekki fyrr en hún fór að skoða myndir af brúðarkjólum 

á netinu langt fram eftir nóttum sem löngunin að gifta sig í hvítum kjól kom yfir 

hana.286 Það kemur fram í kafla 1.4 að á meðan jaðartíma stendur segir Turner að 

einstaklingar klæðist fötum sem það myndi ekki vanalega gera og er þetta dæmi um 

breytta hegðun innan hans. Enn ein ástæða lá að baki því að Anna Sigga ákvað að 

gifta sig í hvítu og hún var sú að hún vildi: 

… ekki vera svipuð og einhver gestur ef ég væri í kremuðu ég vildi ekki 
vera svipuð … ég er aldrei í hvítu … það er þessi dagur sem gaman er 
að vera í þessu hvíta jafnvel þótt maður sé ekki í þessum hefðbundna 
brúðarkjól 287 

 

Hér notar Anna Sigga hefðina til að aðskilja sig frá öðrum konum í veislunni eins 

og kemur fram í kafla 1.6. Skórnir sem hún var í voru dökkbláir af mömmu hennar. 

Hún keypti sér skó sem pössuðu ekki við kjólinn og tók ekki eftir því fyrr en stuttu 

fyrir vígsluna. Mamma hennar gaf henni dökkbláu skóna eftir brúðkaupið. 

Í sínu brúðkaupi var Sindri í ljósgráum jakkafötum og vesti í stíl sem hann 

keypti í Svíþjóð með besta vini sínum. Við þau var hann með dökkbláa slaufu með 

marglitum doppum og í brúnum leðurskóm. Allt sem hann var í á 

brúðkaupsdeginum var nýtt. Upphaflega langaði hann til að gifta sig í íslenska karla 

hátíðarbúningnum en honum tókst ekki að finna neinn sem passaði. Við jakkafötin 

var hann með blóm í hnappagatinu. Það sem honum fannst gaman við að versla sér 

fötin, var ekki aðeins að þetta voru brúðkaupsfötin hans, heldur fékk hann að eiga 

stundir með vinum sínum þar sem brúðkaupið var skipulagt og fötin valin.288 Þetta 

er dæmi um aðskilnað þar sem Sindri er að kveðja hóp einhleypinga eins og fram 

kemur í kafla 1.3  

 

7.4 Hjónavígsla 
Viðmælendur skiptast í tvo hópa þegar kemur að hjónavígslunni. Í öðrum hópnum 

eru Svanhvít og Sindri sem giftu sig bæði fyrst hjá sýslumanni og héldu síðan aðra 

athöfn og veislu seinna. Í hinum hópnum eru Önnurnar sem af trúarlegum ástæðum 

giftu sig báðar í kirkju. Anna Sigga gifti sig í Fríkirkjunni sem er samkvæmt henni, 

kirkja fjölskyldunnar; faðir hennar er organisti og móðir hennar syngur í kórnum.289 

Anna Sigríður gifti sig í Dómkirkjunni og samkvæmt henni kom aldrei til greina að 

halda ekki kirkjubrúðkaup vegna þess að hún er trúuð.290 

Í brúðkaupi Önnu Siggu leiddi faðir hennar hana upp að altarinu þar sem 

eiginmannsefni hennar beið með sínum föður. Samkvæmt henni var vígslan „alveg 

hefðbundin“ og fór fram eins og heimildarmaður í kafla 6.1.3 lýsir „hirðsiðum“. 

Þegar hún og maðurinn hennar trúlofuðu sig settu þau hringana á hægri höndina og 

þegar þau giftu sig færðu þau þá yfir á vinstri höndina vegna þess að hún hafði lesið 

sér til um að það væri gert til að færa hringinn nær hjartanu. Það kom þó fram í 

kafla 3.7 að það skipti ekki máli svo lengi sem hringurinn væri settur á 

baugfingur.291 

Brúðkaup Önnu Sigríðar fór svipað fram og nöfnu hennar hér að ofan. Faðir 

hennar leiddi hana inn að altarinu þar sem brúðguminn beið eftir henni.292 Það var 

hvorki kynjaskipt í brúðkaupi Önnu Siggu né Önnu Sigríðar og fannst þeim báðum 

að þeir sem vildu sitja saman ættu að mega það.293 

Eins og áður kom fram gifti Svanhvít sig tvisvar sinnum, í fyrra skiptið hjá 

sýslumanni en í seinna skiptið héldu þau athöfn að Ásatrúarsið í 

Hljómskálagarðinum ári seinna, upp á dag. Þegar þau giftu sig hjá sýslumanni var 

það af hagkvæmnisástæðum, þau voru að kaupa sér íbúð og þá var talið betra að 

þau væru gift. Þau fengu tíma hjá sýslumanni 21. júní á sumarsólstöðum. Þann dag 

var heitt í veðri og „plötuðu“ þau sýslumann til að gefa þau saman úti í garðinum 

hjá Krabbameinsfélaginu. Þau sögðu engum ættingjum frá ráðahagnum og notuðu 

vitni sem voru á skrifstofu sýslumanns, hringdu í ættingja eftir vígsluna og 

tilkynntu um giftinguna.294  

Ári seinna fór fór vígslan fram í Hljómskálagarðinum þar sem Hilmar Örn 

[allsherjargoði] gaf þau saman. Þá áttu þau heima á Kárastíg og gengu tvö saman í 

garðinn. Þetta minnir óneitanlega á brúðargang frá fyrri öldum þar sem tilvonandi 

brúðhjón gengu frá bæ að vígslustað og fjallað er um í kafla 3.8. Áformað var að 

þau myndu ganga saman að goðanum en þegar þau mættu í garðinn var Svanhvít 

svo hamingjusöm að sjá alla vini sína að hún dróst aftur úr og þurfti maðurinn 

hennar að spyrja hvort hún ætlaði ekki að koma til hans og giftast honum.295 Þar af 

leiðandi endaði hún á því að ganga til hans í brúðkaupinu. 

Það leið ekki jafn langur tími milli vígslu hjá sýslumanni og athafnar hjá 

Sindra og unnustu hans. Á fimmtudegi fóru þau ásamt foreldrum sínum og giftu sig 

hjá sýslumanni og á laugardeginum var haldið brúðkaup þar sem Sindri og kona 

hans „giftu sig í gleðinni“ eins og þau kusu að kalla það. Athöfnin fór fram í 

birkirjóðri sem systur brúðhjónanna voru búnar að skreyta og var spölkorn frá húsi 

foreldra hans, þar sem veislan sjálf var svo haldin. Brúðkaupsgestir vissu ekki hvað 

til stóð og mættu allir heim til foreldra hans. Sindri leiddi þá síðan að vígslustað og 

mætti segja að þar hafi farið fram brúðgumagangur sem kemur fram í kafla 4.1. Sú 

sem „gifti þau inn í gleðina“ er að hans sögn hamingjurík vinkona þeirra sem er 

sjálf gift. „Okkur fannst við hæfi að við tækjum við sprota hamingjunnar frá henni“. 

Í þessari gleðigiftingu var það vinkona þeirra sem sá um að framkvæma helgisiðinn 

eins og fjallað er um í kafla 1.2. Konan hans gerði sig tilbúna fyrir veisluna í 

foreldrahúsum og var síðan keyrð að athöfninni. Á meðan vígslan fór fram stóðu 

foreldrar Sindra og litla systir hjá honum og foreldrar brúðarinnar og eldri systur 

hennar hjá þeim til að sýna ráðahagnum stuðning.296  

Sindri og konan hans ákváðu í sameiningu hvernig þau vildu hafa athöfnina 

uppsetta. Hann sagði þau hafa slepptu einhverjum hefðum og tóku inn þær hefðir 

sem þeim fannst skemmtilegar, eins og að „ganga inn kirkjugólfið og skiptast á 

hringum … sem er stolið úr kaþólsku kirkjunni“ og dæmi um verklegan þátt 

helgisiðar (sbr. kafli 1.2). Með því að velja og hafna hvaða hefðir þau vildu hafa í 

sínu brúðkaupi voru þau að sýna veislugestum hvað meðal annars gerir þau tvö að 

hóp eins og kemur fram í kenningu Dundes í kafla 1.4. Athöfnin var ekki trúarlegs 

eðlis heldur samfélagslegur helgisiður þar sem brúðhjónin komu því á framfæri við 

viðstadda hver þeirra gildi væru; gleði, hamingja, og hefðir (sbr. kafli 1.2).297  

 

7.5 Brúðkaupsveislur 
Það að halda veislu fyrir tugi manns getur verið kostnaðarsamt. Upphaflega ætluðu 

Anna Sigga og maðurinn hennar að halda brúðkaupsveisluna í sal og kaupa 

veisluþjónustu en eftir að þau fengu kostnaðaráætlun var hætt við þau áform og 

haldin var „standandi veisla“ þar sem boðið var upp á smárétti og brúðartertu í 

eftirrétt. Að þeirra mati var vígslan frekar hefðbundin og þess vegna fannst þeim 

ekki mikilvægt að veislan væri það. Í veislunni var veislustjóri sem stýrði 

ræðuhöldum en andrúmsloftið var afslappað. Veislugestir skemmtu sér svo saman 

fram á nótt. Það virðist sem í huga Önnu Siggu sé hefð hluti af stærra mengi hefða; 

ef þú innlimar eina hefðina í veisluna þína eða vígslu þá þarftu að hafa þær allar. 

Þar sem vígslan var óhefðbundin fóru þau ekki á undan gestunum úr veislunni. 

Hugsunin á bak við veisluna var að halda partí fyrir vini og ættingja. Hún bætti því 

við að „sumar hefðir eru skemmtilegar og gaman að virða þær en aðrar kannski 

börn síns tíma“.298 Hér mætast hugmyndir sem sagt er frá í kafla 6.2.5 um 

hefðarleysi og partíhald áttunda áratugarins og veisluform níunda áratugarins um 

fínar standandi veislur.  

Anna Sigríður var með aðeins fastari formgerð á sinni veislu sem var haldin í 

sal, gestum var raðað til sætis, það var háborð, þríréttað og brúðarterta. Það voru 

tveir veislustjórar sem héldu utan um ræðuhöld og skemmtanir í veislunni en „þau 

voru líka ofboðslega dugleg að segja mér að hætta að skipta mér af“. Hún átti frekar 

erfitt með að sleppa taki á skipulagi og uppsetningu veislunnar en samkvæmt henni 

sjálfri er hún frekar stjórnsöm að eðlisfari. Veislan var auglýst sem barnlaus veisla 

vegna þess að þau langaði til að hafa brúðkaupsveisluna sem partí.299 Hér sjáum við 

aftur þegar tveir heimar mætast; formleiki og hefðarleysi (sbr. kafli 6.2.5). 

Það var einn einstaklingur í brúðkaupi Önnu Sigríðar sem virðist hafa tekið 

að sér hlutverk hefðarbera fyrir athöfnina og siðamanns í veislunni og það var stóra 

systir hennar. Nokkrum dögum fyrir athöfnina spurði hún Önnu hvort hún væri 

komin með eitthvað blátt til að vera í við athöfnina (sbr. kafli 6.2.3). Þegar Anna 

neitaði því og sagðist ekki þurfa það þá hnussaði í systur hennar og hún keypti 

handa henni sokkaband með blárri slaufu. Hún passaði upp á að Anna færi eftir 

hefðinni (sbr. kafli 1.6). Í upphafi veislunnar tilkynnir systir hennar yfir veislusalinn 

að þegar klingt væri glösum þyrftu brúðhjónin að standa upp á stól og kyssast. Þetta 

gekk þannig til allt kvöldið og Anna Sigríður var langt í frá sátt með þetta athæfi 

systur sinnar en „það er ekkert hægt að mótmæla henni“.300 Alveg eins og 

siðamanni var ekki mótmælt og farið var eftir hans orðum þá gat Anna Sigríður 

ekki mótmælt systur sinni. 

Í veislunni var opinn bar og dansað fram á rauða nótt þangað til veislugestir 

voru orðnir svangir aftur og var brúðartertan borðuð klukkan hálf fjögur um 

morguninn. Fyrir veisluna voru Anna og maðurinn hennar ekki búin að ákveða 

hvenær þau ætluðu að fara úr veislunni en þau enduðu á því að vera með þeim 

seinustu sem yfirgáfu svæðið því „af hverju að fara fyrr? Þú ert ekkert að fara að 

gera neitt.“ Þegar skemmtanaglaðir veislugestir skunduðu í miðbæinn röltu þau yfir 

á hótel sem var við hliðina á salnum og áttu þau pantað herbergi þar fyrir nóttina.301 

Svanhvít og hennar maður fóru eftir vígsluna hjá sýslumanni út að borða í 

Perlunni með nánustu fjölskyldu og skáluðu í kampavíni í Öskjuhlíðinni. Þá var 

dóttir þeirra þriggja mánaða þannig að eftir matinn var bara farið heim og 

rómantíkin fékk að bíða betri tíma. Samkvæmt henni var þetta „míní brúðkaup“ og 

þau voru ákveðin í því að gifta sig aftur þegar betri tími gæfist og þá að 

Ásatrúarsið.302 

Veislan sem þau héldu eftir seinna brúðkaupið var aðeins stærri í sniðum. 

Hún var haldin í sal Ásatrúarfélagsins sem af lýsingum að dæma var ekki í mjög 

góðu ásigkomulagi. En þau sáu möguleika í salnum og fengu mikla hjálp frá 

listrænum vinum sínum. Veggir salarins voru skreyttir með risa veggmyndum af 

brúðhjónunum sem vinir þeirra máluðu. Hvítir pappírsdúkar voru á borðum svo 

fólk gæti skrifað kveðjur á dúkana eða teiknað myndir og glimmer og dót úr 

partíbúðinni til skrauts. Sætaval var frjálst og ekkert háborð.303 

Boðið var upp á tvær gerðir af súpu, brauð og heimagert hummus. Þau buðu 

upp á risa vodka bollu en „hún hafði svona gífurlega góð áhrif á alla það var rífandi 

stuð, Trabant að spila og Nasty boy og dóttir mín að syngja með sem var sjö ára 

þá.“ Frá upphafi var vitað að þessi veisla yrði ekki formleg enda var ósk brúðar að „ 

… þetta yrði bara eftirminnilegt partí. Við vorum ekkert að ganga inn eitthvert 

kirkjugólf og eitthvað svona.“304 Hér sést aftur tengingin við kristni og er hún í 

þetta sinn tengd við formlegar veislur sem brúður vildi alls ekki hafa.  

Í kringum miðnætti fór maðurinn hennar Svanhvítar að reyna að fá hana til að 

fara með honum úr veislunni vegna þess að hann var búinn að skipuleggja óvænta 

brúðkaupsnótt fyrir þau á Stokkseyri. Hún var hins vegar alls ekki tilbúin til þess að 

fara úr „partíinu“ vegna þess að hún skemmti sér svo vel og er „ … partýglöð kona 

að eðlisfari … komin með kampavínsflöskuna hérna bara á stút“. Hún hafði líka 

ekki hugmynd um áform hans þannig að það var ekki fyrr en um tvö leytið sem 

honum tókst að sannfæra hana um að koma með sér.305  

Eins og kom fram í kaflanum hér að ofan þá var brúðkaupsveisla Sindra og 

konu hans haldin í húsi foreldra hans. Það var reist stórt tjald í garðinum til að gera 

meira pláss fyrir gestina. Veitingarnar voru árdegisverður í kvöldmat eða eins og 

Sindri kallaði það „Brinner“ sem er samsuða af ensku orðunum breakfast 

(morgunverður) og dinner (kvöldmatur). Eftir það var boðið upp á brúðarköku sem 

konan hans Sindra bakaði sjálf ásamt vinkonum sínum.306 

Maður var sérstaklega ráðinn fyrir veisluna til að sjá um að gott flæði væri í 

brúðkaupinu hvað varðaði fastar og fljótandi veitingar og hafði yfirumsjón með 

þjónaliðinu og sá til þess að veislan færi vel fram. Hlutverkalýsing hans minnir á 

skyldur siðamanns sem fjallað var um í kafla 3.9. Sindra fannst þessi maður spila 

stórt hlutverk í veislunni og sagði: „Ég fann það líka bara þegar gestirnir voru 

byrjaðir að koma þá gat ég bara svona hætt að spá í öllu og þá var hann bara tekinn 

við og þá gat ég farið að einbeita mér að því sem skiptir máli, tala við gestina og 

skemmta mér sjálfur.“307 

Í veislunni voru einnig tveir veislustjórar sem sáu um að dagskráin færi vel 

fram og buðu ræðumönnum að koma upp á svið. Umgjörðin í kringum 

brúðkaupsveisluna var ekki fastmótuð og einkenndist hún af gleði, skemmtun og 

frjálsleika þar sem fólk var saman komið til að fagna.308 Það andrúmsloft sem 

myndaðist í veislunni líkist skilgreiningu Myerhoff á hugtakinu communitas sem 

fjallað er um í kafla 1.5.  

 

7.6 Brúðar og morgungjafir 
Í brúðkaupi Svanhvítar voru gestir frekar beðnir um að koma með vín til að hafa á 

sínu borði en að gefa þeim brúðargjöf. Þrátt fyrir það komu allir með einhverja gjöf 

                                                
305 VGHB 1. 
306 VGHB 3. 
307 VGHB 3. 
308 VGHB 3. 



  

69 

og kom það brúðhjónunum mikið á óvart.309 Það virðist vera innprentað í okkur 

síðan á seinni hluta 20. aldar (sbr. Kafli 6.2.6) að maður mætir ekki í veislu án þess 

að koma með gjöf.  

Sindri sagði að þau hefðu fengið ógrynni af gjöfum og eru núna komin með 

gott safn í eldhús. Þau fengu gefins „Kitchen aid“ hrærivél frá ömmu hans og afa og 

er að hans sögn hefð sem hann hafi heyrt um eftir brúðkaupið. Eins og sagt var í 

kafla 6.1.6. þá er ekki hægt að byrja búskap án hrærivélar. Þau opnuðu gjafir daginn 

eftir með vinum og ættingjum í glampandi sól. Þetta var ekki bara hálfur dagur 

heldur teygði brúðkaupið sig fram á næsta dag þegar þau opnuðu gjafir í viðurvist 

ættingja og vina og jafnvel lengur þar sem þau fóru tveimur dögum eftir brúðkaupið 

í ferðalag ásamt tuttugu og fimm vinum sínum sem voru bæði íslenskir og erlendir 

gestir. Í hans huga þá stóð brúðkaupið yfir í heila viku eða jafnvel lengur þar sem 

þau héldu áfram að fagna.310 Erlendu gestirnir komu langt að og þá er ekki að furða 

að reynt væri að gera eins mikið úr tilefninu og hægt var og minnir þetta á frásögn 

miðaldabrúðkaupa í kafla 3.4 þegar gestir ferðuðust langar leiðir til að vera 

viðstaddir og brúðkaupin stóðu yfir í nokkra daga. 

Sömu gjafasögu hafði Anna Sigríður að segja en magnið af gjöfum kom 

henni sérstaklega á óvart í ljósi þess að hún leiddi aldrei hugann að því að þau 

myndu fá gjafir frá gestum.311 

Enginn viðmælanda minna gaf hvort öðru morgungjöf en sú eina sem hugsaði 

út í það var Anna Sigríður. Í ljósi þess hversu mikill kostnaður er við að halda 

brúðkaup þá var það gjöf þeirra til hvors annars.312 Morgungjöf hefur ekki náð að 

halda sér í hefðinni því samkvæmt kenningu Shils sem kemur fram í kafla 1.6. þá 

þarf hefð að ferðast milli þriggja kynslóða til að vera föst í sessi. 

 

7.7 Brúðkaupsnóttin 
Eftir seinni veisluna var maðurinn hennar Svanhvítar búinn að skipuleggja óvænta 

brúðkaupsnótt fyrir þau enda er hann samkvæmt henni : „ … alveg gífurlega miklu 

rómantískari heldur en ég nokkurn tímann sko.“ Þegar þau fóru úr veislunni beið 

limósína eftir þeim fyrir utan sem keyrði þau á Stokkseyri og eyddu þau 

brúðkaupsnóttinni þar í litlu húsi sem búið var að gera fallegt að innan. Í bílnum var 

boðið upp á kampavín, jarðarber og súkkulaði og tónlist. Þau voru barnlaus og 

notuðu tækifærið og fóru í göngutúr niður í fjöru í nætursólinni.313  

Sindri eyddi brúðkaupsnóttinni upp í sumarbústað með konu sinni. Búið var 

að skreyta sumarbústaðinn með rósablöðum áður en þau komu og drukku þau 

kampavín og borðuðu súkkulaði um nóttina. Á leiðinni í sumarbústaðinn var komið 

mjög vont veður og strákurinn sem keyrði brúðarbílinn treysti sér ekki til að fara 

aftur til baka og þar af leiðandi gisti hann í gestahúsi í sumarbústaðnum og eyðir 

eiginlega brúðkaupsnóttinni með þeim.314  

Anna Sigga og hennar maður eyddu brúðkaupsnóttinni heima hjá sér þar sem 

búið var að setja rósablöð á rúmið. Kampavín og ber biðu eftir þeim þegar þau 

komu. Daginn eftir fóru þau í sumarbústað og voru þar í fjóra daga.315  

Eftir veisluna fóru Anna Sigríður og eiginmaður hennar á hótel sem var 

staðsett við hliðina á veislusalnum og eyddu brúðkaupsnóttinni þar316 eins og var 

orðið vinsælt í lok 20. aldar og sagt er frá í kafla 6.2.7.  

Enginn viðmælanda minna var borinn yfir þröskuldinn eða bar konu sína yfir 

þröskuldinn. Sammæltust þau um að þetta væri furðulegt háttalag og Sindri líkti því 

við að halda á einhverri eign heim til sín og það kom aldrei til greina.317  

7.8 Frjósemistákn 
Sú gjörð að henda yfir nýbökuð hjón hrísgrjónum eins og sagt var frá í kafla 6.2.5 

sem frjósemistákni virðist hafa fest sig í sessi hér á landi. Að minnsta kosti enn sem 

komið er. Allir viðmælendur sögðu frá því að eftir vígsluna hafi gestir kastað 

einhverju yfir þau en ekki endilega hrísgrjónum. Samkvæmt Önnu Sigríði má ekki 

henda hrísgrjónum fyrir utan kirkjuna vegna þess þá flykkjast að mávar. Sápukúlur 

voru blásnar yfir þeim í stað hrísgrjóna þegar þau komu út. Þau sluppu samt ekki 

alveg við hrísgrjónin því þegar þau komu á veislustaðinn var hent yfir þau grjónum, 

þrátt fyrir að Anna hefi beðið um að þetta yrði ekki gert.318 Veislugestir hentu 

„konfettí“ yfir Sindra og konu hans þegar þau mættu í veisluna, Svanhvít og hennar 

maður fengu yfir sig blómablöð og yfir Önnu Siggu og hennar mann var kastað 

hrísgrjónum.319 Mávar virðast ekki sækja jafn grimmt í Hafnarfjörðinn og miðbæ 

Reykjavíkur. 
 

 

Lokaorð 

Áður en ég hóf skrif þessarar ritgerðar var ég búin að mynda mér fyrirfram ákveðna 

skoðun á brúðkaupum. Í mínum huga voru brúðkaup og veislur sem þeim fylgja 

sem haldin eru í dag komin langt frá uppruna sínum og umstangið í kringum þau 

fannst mér vera óþarfa prjál. Ég var alveg viss um að þær hefðir sem við sjáum í 

brúðkaupum í dag; hvítir kjólar, faðir leiðir brúði að altari, kynjaskipting í kirkjum 

og endalausar ræður í veislum hefðu fest rætur hér seint á síðustu áratugum 20. 

aldar með auknu áhorfi Íslendinga á erlendar kvikmyndir. Ég þóttist vita að 

Íslendingar á miðöldum hefðu ekki verið að taka þátt í svona umstangi kringum 

hátíðir. Eftir að ég lagðist í rannsóknarvinnu og lestur á þeim bókum sem ég gat 

komið höndum yfir og fjölluðu um brúðkaup hér fyrr á öldum hef ég komist að 

einni niðurstöðu; ég hafði rangt fyrir mér. 

Í þessari ritgerð hef ég rakið sögu brúðkaupshátíðarinnar á Íslandi frá 

Eddukvæðum og þær hefðir sem þeim fylgja fram til okkar daga. Rannsókn mín 

hefur leitt í ljós nokkra þróun frá hápunkti hefða og veislugleði á miðöldum til 

ákveðins hefðarleysis og afneitunar á brúðkaupshátíðum í kringum sjöunda og 

áttunda áratug 20. aldar. Síðan virðist mér stórfengleiki miðaldahátíða vera óðum 

að snúa aftur í nútímanum.  

Ég hef sýnt fram á veislugleði og formfestu Íslendinga þegar kom að hátíðum 

á miðöldum og hversu fljótt það getur breyst þegar samfélagið tekur breytingum. 

Þegar árferði er slæmt er erfitt að réttlæta veislugleði og hátíðarskemmtanir. Með 

bættri stöðu Íslendinga tóku hefðir og hátíðir kringum brúðkaup að lifna aftur við 

þrátt fyrir að maðurinn geti aldrei flúið hátíð því hún er nátengd lífi hans sem röð af 

tímamótum sem marka breytingar í hans lífi.  

Þau pör sem gifta sig í dag hafa áhrif á þá sem eru í kringum þau vegna þess 

að hefð er ekki einungis það sem við lærum af fortíðinni heldur er þeim einnig 

miðlað áfram innan ákveðinna hópa. Þegar hvítir brúðarkjólar, stórar veislur og 

skálaræður eru aftur teknar inn sem viðurkenndar hefðir í samfélagshópum fá 

þessar gjörðir meira gildi innan þess hóps og meiri líkur eru á að hefðin lifi af. Eins 

og komið hefur fram í ritgerðinni er hefð lifandi og færist manna og hópa á milli 

eftir aðstæðum og stingur sér niður og blómstrar þar sem hún er velkomin. Eins og 

komið var inn á í fyrsta kafla taka hefðir á sig ólíka mynd eftir hvaða umhverfi 

hefðinni er framfylgt í. Hægt er að sjá líkindi með minnisdrykkju og 

minnaformálum frá miðöldum með skálaræðum í brúðkaupum dagsins í dag og er 

það hefð sem fór ekki að láta bera aftur á sér fyrr en um miðjan níunda áratug 20. 

aldar þegar veisluhöld fóru að líkjast aftur því sem þekkt er frá 

miðaldabrúðkaupum. Brúðargangur sem var stór hluti af brúðkaupshátíð miðalda 

getum við séð í breyttri mynd í dag þegar brúður eða brúðhjón ganga saman inn að 

altari eða að vígslustað. Hægt er að segja að hefðin sé sú sama en umhverfið er 

breytt.   

Það urðu vissulega nokkrar breytingar á hefðum kringum brúðkaup og 

brúðkaupsveislur í gegnum aldirnar, sumar hefðir dóu út og aðrar fundu sér nýjan 

farveg. Hvaða hefð hver kynslóð, vinahópur eða ætt heldur í heiðri í brúðkaupum er 

sú hefð sem aðgreinir þau eða sameinar öðrum hópum og er notuð til að sýna 

öðrum meðlimum samfélagsins hvaða gildi þau hafa í heiðri. 

